
        
            
                
            
        

    
	В. ЖЕЛЕЗНИКОВ

	 

	6 “б”-ГИЙН ГАЙХАЛ

	(Сургуулийн дунд насныханд)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1978 онд эрхлэн хэвлүүлсэн «6 “б”-гийн гайхал» номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«Чудак из шестого 'Б'»

	 

	Орос хэлнээс орчуулсан Ч. Алтанзагас

	 

	 


ЗУРГААГИЙН Б-ГИЙН ГАЙХАЛ

	Намайг хоёрын «А»-гийн октябрьчуудын багийн удирдагчаар томилсон юм. 

	Салааны цуглаан дээр пионерын удирдагч Наташа энэ тухай мэдэгдтэл хүүхдүүд бүгдээрээ намайг дооглож гарах нь тэр ээ. 

	— Лонато юу? Ха-ха-ха? Тэдэнд муу авахыг зааж өгнө дөө. 

	— Бандито юу даа? Сургуулийн хашаанд суулгасан моднууд ч өнгөрчээ л гэнэ. 

	— Фандуто тэднийг Тарасконы баатар Таратарен шиг инээдтэй амьтад болгоно доо! гэж миний найз Сашка хашхирах нь дуулдав. 

	Сашка ном их уншдаг гэж гайхуулан яриандаа уран зохиолоос эш татах дуртай билээ. 

	Анхандаа ч би өөрөө тэднийг дагаад инээлээ. Яагаад гэвэл миний овог хэлэхэд их хэцүү. Збандуто гэдэг юм. Анх намайг энэ сургуульд ирэхэд багш миний овгийг буруу дуудаад Збандуто гэхийн оронд Надувато гээд хэлчхэв ээ. 

	Тэрнээс хойш манай ангийнхан миний овгийг заавал хазгай хэлэх ёстой мэт боддог болсон юм. Би ч тэглээ гээд гомддоггүй заримдаа өөрөө ч энэ хэрэгт оролцдог байлаа. 

	Гэтэл Наташа:

	— За, больцгоо зөндөө хөхрөлдлөө одоо болно. Збандуто, чи зөвшөөрч байна уу? гэв. 

	Тэгэхээр нь босож бусдыгаа нэгэнтээ залхуутай янзаар харснаа буурь суурьтай хүний дүр үзүүлж минут хэртэй дуугүй зогсоод:

	— Зөвшөөрч байна гэж хариуллаа. 

	Тэгэхэд Наташа:

	— Бид чиний сул талыг мэднэ. Гэвч чамд найдаж байна. Энэ найдварыг чи хөсөрдүүлэх ёсгүй гэв. 

	— Надад итгэж болно шүү гэж би хэллээ. 

	Цуглааны дараа Сашка Смолин над руу хүрч ирлээ. Тэгэхээр нь би гараа татвагануулан хөхөрч, нүдээ цагаанаар эргэлдүүлэн, толгойгоо далжилзуулж, дорно зүгийн шашны уран зөгнөлт бүжиг, үхлийн буюу тахил өргөх бүжиг хийх мэт дэвхцэж гарав. 

	— Чи яав? гэж Сашка гайхав. 

	— Яах вэ, намайг пионерын удирдагч болгох тухай Наташаг хэлэхэд чиний яаж хөхөрч байсныг чамд үзүүлж байгаа юм. Тэр ч байтугай би чамайг их хөхөрснөөс болоод элэг нь хөшиж унах вий гэж айсан шүү. Чи яасан? Атаархсан уу? гэвэл

	— Хүндэт нөхөр Надувато, чи андуурч. Би атаархаагүй, яагаад гэвэл бага ангийн нусан журуудтай зууралдах шиг залхуутай ажил энэ хорвоод байхгүй гэв. 

	Би гэртээ ирээд болсон явдлыг бүгдийг ээждээ ярилаа. 

	— Удирдагч гэнэ ээ? Чамайг уу? гэж ээж гайхсанаа, — Одоо яая гэхэв, Бока минь, би ч баярлаж л байна. Одоо чи бусдад үлгэр үзүүлэх хэрэгтэй болж. 

	— Та намайг Бока гэдгээ болиоч, би ямар жижиг хүүхэд биш. 

	— За тэгвэл больё л доо яах вэ гээд намайг үнсэв. Тэр энхрийллийг нь би арай хийж тэсэж өнгөрөөв. Тэгснээ ээж: — Тийм амар ажил гэж бодуузай гэж санууллаа?

	— Тийм ээ, бэрхшээл тохиолдолгүй яах вэ гэж хэлээд угаалгын өрөөнд гүйн очиж гараа угаагаад гартал, манай хөрш Ольга Андреевна гуайтай тааралдав. Ольга гуай сул цалин авч ганцаараа суудаг, хүү нь Сибирьд ажиллахаар явсан юм. 

	— Ольга гуай! Сайхан мэдээ дуулгая аа, гэж би түүнийг дуудав. 

	— Чи Сибирийн тухай шинэ сонин дуул аа юу?

	Ольга гуайд Сибирийн тухай мэдэхгүй юм бараг байхгүй мөртөө зөвхөн сибирийг сонирхдог хүн. Якутын алмаас гэх мэт ховор ашигт малтмал, Сибирийн голууд дээр баригдаж байгаа усан цахилгаан станцууд гээд л Сибирьд болж буй үйл явдлыг бараг бүгдийг нь мэддэг, түүнийгээ үргэлж ярьж байдаг юм. Тэр ч байтугай Сибирийн гол мөрнүүд ямар загастайг ч андахгүй хадран, туурцаг, омоль гээд л тоочно. 

	Тэр нь надад ашигтай байдаг байлаа. 

	Саша бид хоёр нэг өдөр Сибирийн тухай хэн их мэддэг тухай маргасан юм. Энэ талаар Ольга гуайг давж гарах хүн байхгүй гэдэг ч тодорхой. 

	— Үгүй ээ, Сибирийн тухай биш. Намайг октябрьчуудын багийн удирдагчаар сонголоо гэв. 

	Ольга гуай итгэж ядсан байртай уруулаа жимийж:

	— Ёстой мэдэхгүй дээ Бока минь, чи тэдэнд юу зааж өгнө дөө? Чи чинь өөрөө дараагийн минутад юу хийхээ мэддэггүй хүн шүү дээ. Ёстой байгалийн оньсого. Тунгусын солир л гэсэн үг. 

	Сибириэ яриад уналаа гэсэн бодол гялсхийв. Харин энэ солирыг мартсан байдаг минь. Үүнийг мартана гэж мөн хачин аа. Одоо ч Сашка чамд нэг үзүүлээд өгье, гайгүй. 

	Би тэр дороо гүйгээд алга болох гэснээ Ольга гуайтай ярьж байснаа дуусаагүйгээ санав. Миний нэг сул тал бол би нэг юмны тухай ярьж байснаа шал өөр юм бодож түрүүнийхээ ярьж байсныг мартчихдаг юм. Би ярьж байснаа санаж:

	— Би засрахаар шийдсээн гэв. 

	— Чи ч олон л удаа шийдсэн л дээ, гэвч бахь байдгаараа л байх юм гэв. Дахиад Сибирийн тухай яриад унаагүй нь л яамай. Энэ «Бахь байдгаараа» гэдэг үг Крыловын нэг үлгэрээс эш татсан үг гэдийг би мэдэж байсан тул би ч бас Крыловын үлгэрийн хэсгээс хариу хэлмээр санагдав. Гэвч нэг ч үг санаанд орсонгүй жирийн үгээр хэлэхээс өөр аргагүй болж:

	— Би бүр бүрмөсөн шийдсэн л дээ гэв

	— За за, явж үз, наад гараас чинь ус дусаж шал халтартуулаад байна. 

	Ийм чухал юм ярьж байхад нэг муу шал ярьдаг нь ч юу билээ дээ. Би Ольга гуайг дуудаж:

	— Намайг одоо Бока гэдгээ болиорой гэв. 

	Үдээс хойш би хичээлээ давтахаар сууж, ээж ажилдаа явав. Тэгтэл Сашка ирж надтай юу ч болоогүй юм шиг цаг агаар, хөл бөмбөг ер юу л бол юу ярьж гарлаа. Муудалцаагүй юм шиг байдал үзүүлж байна. Тэгэхээр нь би:

	— Тунгусийн солир, Тофалар ястан, Дивногор хот гэж ярьтал тэр:

	— Юу юу гэнэ ээ? гэж миний ярьж байгааг ойлгоогүй дүр үзүүлэв. 

	— 1908 онд Тунгусийн тайгад солир унасан юм. Түүний нууц одоо хэр нь тайлагдаагүй. Тэр солир унахдаа олон зуун мод унагасан юм. Нэг, Тофалар гэдэг бол Сибирийн нэг жижиг ястан. Тэднээс мянга орчим хүн үлдсэн. Хувьсгалын өмнө бол өлсөж үхэв, бүгд бичиг үсэггүй харанхуй бүдүүлэг улс байв. Хоёр, Дивногор гэдэг бол Горлог мөрний эрэгт оршдог хот. Гурав, Чи надад гурав ноолиор хожигдлоо шүү. 

	Сашка, ингэж ялагдсандаа урам хугарснаа мэдэгдэхгүй гэж:

	— Маргаашийн хичээл ёстой амархан шүү дээ. Явж хөл бөмбөгдье гэв. 

	Саяын явдлын дараа би Сашкад татгалзаж чадсангүй. Татгалзваас хүнийг хэтэрхий дээрэлхсэн болно гэж бодоод номоо цүнхэндээ буцааж хийгээд бид хоёр хөл бөмбөгдөхөөр одов. 

	 

	* * *

	 

	Тэр явдлаас хойш нэлээд хэд хоног өнгөрч манай ангийнхан, би ч хүртэл удирдагч болсноо мартаад байтал манай ангид хоёр жижигхэн охин ороод ирдэг байна. 

	Бид ч мэдээжийн хэрэг, тэр дороо тэр хоёрыг ширтэн харав. Бага ангийнхан өөрсдөө том ангийнхан руу хүрээд ирнэ гэдэг бол ховор тохиолдол билээ. 

	Тэр хоёрын нэг нь:

	— Бид Боря З... тай уулзах гэсэн юм... гээд нүүр нь улайж миний овгийг хэлж чадсангүй. Гэтэл нөгөө охин нь түрүүчийнхдээ тусалж

	— Здандуто гэчхэв ээ. 

	Манай ангийнхан ч яах вэ, зөвхөн энийг л хүлээж байсан юм чинь, цөм л нирхийн хөхрөлдөв. Харин би хааш яаашаар:

	— Инээгээд байх юм ердөө ч алга гэв. 

	Энэ хоёр лав хоёрын «А»-аас явна гэж би тааж тэднийг сэмхэн үүд рүү түртэл тэд надаас урьтаж:

	— Бид, хоёрын «А»-гаас явна, та манай удирдагч, бид таныг ирээсэй гэж хүлээж байна хэмээн зэрэг зэрэг дуржигнадаг байна. 

	— За мэдлээ. Өнөөдөр хичээлийн дараа очно. 

	Яг энэ үед Наташа гүйж орж ирлээ. Тэр бээр ер нь заавал эвгүй цагаар таардаг юм. Хэдэн өдөр ер хамраа ч цухуйлгаагүй байж заавал энэ үеэр таарч над руу дайрч гарав:

	— Тэд нар яах гэж чам руу орж байна гэж чи бодож байна? Тэднүүс чинь жижигхэн ч гэсэн олон нийтийн ажилд оролцох гэж тэмүүлж байна. Тэгэхэд чи... 

	Наташа дуугүй болов. Тэрээр намайг базаахгүй хүн болохыг надад ойлгуулах гэж бодсон бололтой. 

	— Тэдэнтэй чи юу ярихаа бодох хэрэгтэй. Эхний удаа эвийг нь олох хэрэгтэй гэв. 

	Хичээл дээр би октябрьчуудын тухай бодлоо. 

	Эхлээд би ажил хэрэгч байдлаар алхан орж «Сайн байцгаана уу, октябрьчууд аа!» гэж хэлэхээр шийдлээ. Тэгснээ надад эхний удаа ямар нэгэн үг хэлэх хэрэгтэй, энэ лав өнөө Наташийн хэлдэг «эв» гэдэг нь байж таарна гэж бодогдлоо. 

	Би цаас авч: «Хүндэт октябрьчууд аа! Пионерын байгууллага намайг, бидний хайрт бяцхан нөхөд та бүхнийг хатуужуулж, эрхэм хүндэт яруу алдарт халаа бэлтгэ гэж та бүхэн рүү явууллаа. Одоо бид ажлынхаа төлөвлөгөөг зохиож түүнээ биелүүлж эхэлнэ» гэж бичив. Тэгээд хэлэх үгээ уншиж үзвээс болоод явчихсан шиг санагдав. Гэвч эрэлхэг зоригийн тухай тун бага орсон байв. Тэгэхээр нь дахин нэг уншиж үзээд гурван ч газар «эр зориг» гэдэг үг орууллаа. 

	Одоо хэлэх үг маань ийм боллоо:

	— Хайрт октябрьчууд аа! Эрэлхэг зоригоороо алдаршсан пионерын байгууллага намайг, бидний хайрт бяцхан нөхөд та бүхнийг хатуужуулж эрхэм хүндэт эрэлхэг зоригт яруу алдарт халаа бэлтгэ гэж та нар луу явууллаа. Одоо бид ажлынхаа төлөвлөгөөг зохиож түүнээ эрэлхэг зоригтойгоор биелүүлж эхэлнэ. »

	Ингээд би хэлэх үгээ цээжлэх гэж ядсан боловч болсонгүй. Тэгэхээр нь харж байгаад уншихаар шийдлээ. «Сайд нар хүртэл бичсэн юмаа хараад уншаад байх юм байна билээ» гэж бодов. 

	Хичээлийн дараа би шатаар яаралгүй буулаа. Бусад хүүхдүүд ч хар хурдаараа нисээд бууж байв. Ганц би л яарсангүй. 

	— Борька хурдлаач, зуун настай яст мэлхий шиг яагаад хөдөлж ядаад байгаа юм? Тэнгэр сайхан байна гэж Сашка дуудав. 

	Би, үгүй тоглохгүй гэж гараараа дохиж сургууль дээр үлдэх ажилтайгаа хэлэв. 

	— Яасан? Багш нарын конторт дуудагдаа юу? гэж Сашка гайхав. 

	— Үгүй ээ, өнөө октябрьчууд дээрээ очно гээд хэлчихсэн. 

	— За яах вэ дээ, хэлээ л биз!

	Надад бол үнэхээр явмаар байсан боловч;

	— Эвгүй. Амлачихсан юм чинь гэв. 

	Гэвч Сашка одоо намайг ятгаж гарна даа, цуглаанаа хойшлуулчихдаг ч юм бил үү гэж бодтол харин, Сашка гүйгээд явчхав. 

	Намайг ятгачхаж чадахгүй ямар нөхөр байх вэ дээ. Намайг хүчээр аваад явчхаж болох л байсан шүү дээ. Гараас барьж аваад л чангаасан бол би нэг их эсэргүүцээд байхгүй л байсан шүү дээ... 

	Би хоёрын «А»-гийн үүдэнд очоод орж чадалгүй зогслоо. Тэр муу хоёрдугаар ангийнхан руу яваад ороход бас ч тийм амаргүй байсан шүү. Тэгэхээр нь би цонх руу очиж тавиур дээр тохойлдон гүн бодолд автсан дүр үзүүлж зогслоо. 

	Гадаа нар ээж намрын шувтаргын сайхан өдөр байлаа. 

	Над дээр ирдэг өнөө хоёр охины нэг нь коридор луу харснаа,

	— Хүүхдүүд ээ. Боря ирчхэж гэж чанга хэлэв. 

	Тэр дороо л хүүхдүүд ангиасаа гарах гэж цувралдав. 

	Тэд хорин таван хүүхэд байв. 

	Тэд нааш цааш түлхэлдэн над руу харж байгаа нь амьтны хүрээлэнгийн зэрлэг амьтан сонирхон үзэх мэт. 

	Би мушилзан муухан инээхчээн болж:

	— За ангидаа орцгооё. Тэгвэл илүү тухтай гэж хэлэв.

	Ангидаа ороод хүүхдүүд парт партандаа сууж, харин би чичирсэн гараар өнөөх хэлэх үгтэй цаасаа гаргаж ирээд багшийн ширээн дээр дэлгэн тавьж тэнийлгээд уншиж эхлэв. 

	Мөн ч хэцүү байсан шүү. Хэл хөшиж үг болгон дээр түгдэрдэг байна. Эхлээд их мундаг хэлж эхэлсэн чинь сүүлдээ бүр шивнэж хоцров. Шивнэж дуусаад таг болов. Толгойгоо өндийлгөж хүүхдүүд рүү харна гэдэг тун бэрх байлаа. 

	«Үг хэлнэ гэдэг ч хүн болгоны хийх ажил биш байна. Над шиг амьтан ч ийм ажлаас холхон шиг байвал таарна. Тэртэй тэргүй би удирдагч болж заяа нь чадахгүй. Наташаг харахгүй юу ярина гэж зүгээр дуржигнуулаад өгнө. Заримдаа юу ярьж байгаа нь ойлгомжгүй боловч түгдрэлгүй чанга, тод ярьчихна» гэж бодов. 

	Хүүхдүүд над руу мөн л зэрлэг амьтан үзэх мэт харсан хэвээрээ. Одоо бол эд нар намайг ингэж харах нь ч аргагүй л дээ. Над шиг ингэж үг хэлдэг хүнийг хүн болсоор анх удаа үзэж байгаа нь энэ биз. 

	— За одоо танилцацгаая та нар нэг нэгээрээ босож нэрээ хэл. Бие биеэ овгоор нь дуудаад байх онцгүй гэж би арай ядан хэлтэл: Нина, Зина, Толя, Лена, Гога, Лена, Сима, Сима Серафима гэж зай завсаргүй дараа дараагаар дуржигнаж гарав. 

	Эхлээд ч би тэд нарын нэр, зүсийг нь тогтоож авах гэж нэлээд хичээгээд дараа нь болив. 

	Тэд нарын царай руу ээлж дараалан хараад байсан чинь толгой эргэчхэв. Тэд нар хоорондоо жигтэйхэн адилхан. Бүгдээрээ дүрэмт хувцастай, бүгдээрээ цагаан захтай. Охид нь гэзэгтэй. Хөвгүүд нь хөхөлтэй. Бас тэгээд ижил нэртэй хүүхдүүд хоёр гурваараа байхыг нь яана. 

	Хүүхдүүд ээлж дараагаараа босож нэрээ хэлсээр, харин би дэмий л толгойгоо дохиж, яаж хурдхан шиг эд нараас салъя даа гэж бодож байв. 

	Би гэртээ, сэтгэл их л тавгүй ирлээ. Хоолоо ч идэж чадсангүй. «Иймэрхүү янзаар байвал ч удахгүй өвчин тусах юм байна. Энэ муусайн жаалуудыг чөтгөр авдаг болоосой» гэж бодов. 

	Хөл бөмбөгдөж болох байсан, чадсангүй, кино үзэж болох байсан, үзсэнгүй. Ээж миний дуртай шарвин хайрсан, идэх дур алга. Энэ муу хогуудаас болж би өнөөдөр хэчнээн их хохиров.

	Үнэнээ хэлэхэд шарвингаа ч би ямар ч гэсэн идчихсэн л дээ, тэгээд тайвширсан юм. 

	 

	* * *

	 

	Нэгдүгээр давхраар би, энэ муусайн хоёрдугаар ангийнхан сайндаа л намайг араас нэг хараад л хоцрохоор хурдан, бараг нисэх шахам явж өнгөрдөг боллоо. Гэтэл тэдний зарим нь тун салдаггүй, цөхөрдөггүй хүүхдүүд байлаа. 

	Нэг өдөр би завсарлагаагаар хонгилд гарч иртэл өнөө над дээр анх ирсэн хоёр охины нэг нь зогсож байна. 

	Түүнийг Нина гэдэг юм. 

	— Боря ах аа, би тоогоо нэг л сайн ойлгож өгөхгүй юм. 

	— Тэгээд юу гэж?

	— Та хичээлийн дараа намайг жаахан давтуулж өгөхгүй юу гэнэ. 

	Би гайхаш тасарч хэлэх үг ч олдсонгүй. Үгүй, мөн ярив аа. Өөрөө өөрийнхөө хичээлийг арай чамай гэж нэг биеэ барьж хийдэг атал харин тооны хичээл хийхэд минь туслаач гэнэ шүү. Тэгээд бас хичээлийн дараа, энэ ч арай дэндэнэ ээ. 

	Би ч янз бүрийн санамсаргүй зүйл, бэрхшээл тохиолдохыг анаад л байсан л даа. Тэгэхдээ харин ийм юм тохиолдоно гэж бодоогүй. Үүнийг ч би зөвшөөрч чадахгүй ээ гэж бодов. 

	Нинагийн чих нь час улайж, муу шодон гэзэгнийх нь үзүүр хүртэл чичгэнэхэд би түүнийг өрөвдчихөв. Би ер нь дандаа өрөвчхөн сэтгэлээсээ болдог юм. Хэн нэгийг өрөвдвөл тэвчих хэрэгтэй байтал би чаддаггүй юм. 

	Би тэр доороо:

	— За за өнөөдөр хичээлийн дараа хүлээж бай гээд хэлчих нь тэр ээ. 

	Хичээлийн дараа бүх тавдугаар ангиудын тэргүүний байр булаацалдах хөл бөмбөгийн тэмцээнтэйгээ таг мартчихаж. Би чинь багийнхаа хамгаалагч нь байхгүй юу. 

	— Чи юу болж байна? Юу ярьж байгаагаа ер нь ухаарч байна уу? Чиний ярьж байгаа чинь багаасаа урваж байгаатай адил байна гэж Сашка агсарч гарав. 

	— Надад зав алга гэж би зөрөв. 

	Тэд нар ч намайг шоолж элэг доог болно. 

	Ямар ажил гарснаа би ямар тэдэнд хэлэлтэй биш. Тэгвэл

	— Хаашаа яарч байгаа нь сонин байна. Яамгүй сайд гуай ажилдаа яараад байна гэнэ. Мөн мундаг аа гэж Сашка хор малтав. 

	Манай багийнхан энэ яриаг цөм сэтгэл ихэд түгшин чагнаж байв. Харин би Нинаг дотроо: «Нэг муу доожоогүй амьтан тоогоор хүнийг шулан мөлжигч, намайг хүлээгээд сууж байгаа. Тэрнээс болоод би нөхөдтэйгөө хөл бөмбөг тоглож чадахгүй, эднийгээ хөөдөх нь» гэж зүхэж байв. Өөрөө ямар нэг юманд буруутвал хэн нэгийг хараачихаар гайгүй болдгийг би эрт ажигласан юм. Энэ удаа ч гэсэн бас сэтгэл арай уужирч:

	— За явцгаая, миний ажлыг хойшлуулахаас гэв. 

	Тоглоомын турш би Нинаг бодлоо. Тэрээр сэтгэлээс ер гарч өгсөнгүй тул тоглох дур хүрсэнгүй. 

	Цагийн дараа тоо 15:10 болж манайх давуу болох үед би явахаар шийдэв. 

	— За больцгооё. Би явахаас болохгүй гэтэл нөгөө ангийнхан бархиралдаж, шударга биш байна. Бид дандаа хорь хүртэл тоглодог гэтэл одоо дөнгөж арван тав хүртэл тоглох гэж юу гэсэн үг вэ, хорь хүртэл тогловол танайх хожигдох ч юм бил үү гэж хашхиралдав. 

	— Үгүй дээ. Би явлаа. Та нар яадаг сан. Надад явах хэрэг байна. 

	Тэд нарт уур хүрсэн гэж жигтэйхэн. Нина хүлээж байгаа гэж хэлэхэд ч бэлэн байлаа. Хүн тэнд намайг хүлээж байгаа гэтэл эд нар харанхуй болтол бөмбөгтэй хөөцөлдөх гэнэ Эд нарыг ч бас эцэг эх нь хүлээцгээж байж болох юм. Тэрийг тоосон ч юм алга. Намайг хүн хүлээж байгаа шүү дээ гэж бодоод өнөөдөр миний сэтгэл ихэд хөдөлжээ. 

	— Бид чамгүйгээр тоглож дөнгөнө. Чамайг хорьсон хүн алга. Чи минь явж үз, хоол чинь хөрчихнө гэж Сашка хэлэв. 

	Нина хүлээж хүлээж тэсэлгүй явчихсан байх вий гэж сэтгэл зовж байв. Гэтэл тэр маань эхний партанд суугаад намайг хүлээж байжээ. Намайг ухасхийн давхиж ороход тэрээр босов. 

	Тэдний анги мундаг мундаг том цонхтой, адар нь өндөр учир Нина өчүүхэн жижиг харагдав. Өдөр, анги дүүрэн хүүхэд, эргэн тойрон дуу шуугиан яриа хөөрөөтэй үед анзаарагддаггүй ажээ. Харин одоо бол Нина гайхалтай жаахан, цэцэрлэгийн охин мэт ажээ. 

	— Би өнөөдөр чухал тоглолттой байгаад саатчихлаа гэтэл. 

	— Аа тийм үү, гэж Нина хариулав. 

	Хөл бөмбөг юугаа мэдэв гэж дээ гэж би бодсон л доо. 

	— За бодлогоо үзүүл гэвэл, Нина бодлогын номоо надад авч өгөв. Тэр нь тун хачин балай жишээ байлаа. Тоо тоо, дараа нь гурван цэг дахиад тоо, дахиад гурван цэг, бас дахиад тоо. Жишээний эцэст тэнцүүгийн тэмдэг, тэгээд хариу байв. Цэгийн оронд зохих тэмдгийг тавих ёстой ажээ. 

	— Энэ ч ёстой гайгүй байна гэж хэлчхээд би ямар тэмдэг байх ёстойг бодож гарав. 

	— Үржүүлэх тоо үзсэн үү? гэж намайг асуухад Нина:

	— Үзсэн гэв. 

	— Хуваахыг үзсэн үү?

	— Үзсэн. 

	«Жижиг хүүхдүүдэд дэндүү их юм зааж зовоох юм. Эд нарт нэмэх хасах багадаж байгаа гэнэ. Үгүй нээрэн, үржүүлэх хуваахыг ч гэсэн заах хэрэгтэй юм даа» гэж бодов. 

	Нина намайг ямар нэгэн шидэт тоочин буюу тооны машин мэт бодсон бололтой, бодлогын хариу шууд амнаас бэлэн гараад ирэх юм шиг миний ам руу хараад суух тул удаан бодох нь эвгүй байлаа. Би чимээгүйхэн үзэг цаас авч золигийн жишээг хуулан бичиж аваад бодож гарлаа. Сандарсандаа алдсан бололтой, хариутай нь тохирсонгүй. 

	Миний алдсаныг мэдээ болов уу, үгүй болов уу гэж Нина руу хартал тэр маань санаа алдаж:

	— Би ч бас л яг ингээд байгаа юм. Доор нь бодчихоод харахад хариутай нь таарахгүй юм гэв. 

	— Би дурамжхан инээгээд юу ч хэлсэнгүй. Надаас өөр хүн бол тоглосон юм, энэ тэр гэж аргалах байсан биз. Би тэгж булзааруулж чаддаггүй юм. Энэ бол миний нэг сул тал. Тэр бодлогыг бодох гэж цаг илүү ноцолдсон юм. Гэтэл тун юм ч үгүй жишээ байж билээ. Сүүлдээ Нина ч тийм жишээг өөрөө бодоод сурчхаж билээ.

Автоматаар үүсгэсэн тайлбар]

	 

	Миний баярласан, сэтгэл хөдөлсөн гэдэг жигтэйхэн. Энэ бол миний анхны ариун шударга явдал тул би шөнө болтол ч энэ жишээнүүдийг бодоод суухад бэлэн байв. 

	— Ойлгохгүй хэцүү юм гарвал ирж асууж бай л даа гээд хэлчхэв. 

	Би юу гэж тэгж хэлсэн юм бүү мэд. Удирдагч байх аа больё гэж шийдсэн мөртөө өөрөө зууралдаад байдаг. 

	— За гэж Нина хэллээ. 

	Гэртээ харих цаг аль хэдийн болсон байтал би яагаад ч юм харихыг нэг ч их яарсангүй, харин хоёрын «А»-гийн хүүхдүүд бодогдоод байлаа. Үнэнээ хэлэхэд тэднээс холдоход надад харамсалтай санагдлаа. Өөрөө тэднээс зугтаад байсан хэр нь одоо болохоор гэнэт харамсаж байдаг. 

	Тэгтэл надад, хүүхдүүдийн нэрсийг дэвтэрт биччихье тэгээд тэднийг их дэлгүүрийн автомат зурагчинд зургийг нь авхуулаад энэ дэвтэртээ наачихъя гэдэг бодол төрлөө. 

	Миний бодоход энэ ч ёстой санадаг санаа мөн: яагаад гэвэл хүүхдүүд баярлана, бас миний оронд болох удирдагчид хэрэг болно. Дэвтрээ нээгээд л харахад зургууд, зургийн доор нэрс нь бичээстэй. Хэнийг ч андуурахгүй амар. 

	Би номынхоо савнаас дэвтэр гаргаж Нинагаар хэлүүлж байгаад бүгдийн нь нэрсийг бичиж авав. 

	Гэр лүүгээ бид хоёр хамт явлаа. Замын турш юм ярилаа. 

	— Би гэртээ аав, ээж, эмээтэйгээ дөрвүүлээ. Аав ээж хоёр хоёулаа эмч. Эмээ сул цалин авдаг... гэж яриад харин та гэртээ хэдүүлээ, хэн, хэнтэйгээ суудаг вэ? гэж Нина асуув. 

	— Би ч гэсэн аав, ээжтэйгээ гурвуулаа. Эмээ байхгүй. Харин эцэг маань саяхан Свердловск руу томилолтоор явсан. Тэндээс заводдоо суурь машин авчирна. Сул цалин авдаг хүн манайд ч бас бий. Түүнийг Ольга Андреевна гэдэг. Манай хөрш. 

	— Сул цалинтай гэнэ ээ? гэж Нина баярлан инээд алдав. Яагаад инээсэн юм бүү мэд. Энэ жижиг жаалуудын учир нь тийм амар олдох биш дээ. Гэтэл Нина:

	— Сул цалинтнууд их хөгийн улс байдаг юм. Цалинг нь авчирч өгдөг өдөр ер гэрээсээ гарахгүй шүү. Шуудан хүргэгчтэй зөрчихнө гээд айж байхгүй юу гэв. 

	Ольга Андреевна гуай цалингаа авдаг өдөр гадагш гардаггүй нь санаанд ороод би ч бас инээчхэв. 

	— Харин манай хөрш бол Сибирийн тухай хүн бүрээс шалгаадаг юм. Хүү нь тэнд байдаг юм. 

	Нинатай юм ярихад надад тун амар байв. Тэрээр яг эрэгтэй хүүхэд шиг: юу ч ярьсан болох ажээ. Юм бүхнийг сонирхдогийг нь би даруй ажигласан юм. Нина бол зарим охидтой адил толгойн алчуур, хүзүүний ороолтхоныг сонирхоод зогсохгүй, юм бүхнийг сонирхдог охин юм. 

	— Би ч гэсэн том болоод Сибирьд явна гэж намайг хэлэхэд

	— Бүтэн долоо хоног яваад ч хүн амьтны бараа харагдахгүй тийм их тал газартай гэлцдэг гэв. 

	— Тэгээд юу гэж?

	— Зүгээр, хүмүүсийн хэлэлцэх нь тал дундуур өлөн чононууд хэрэн гүйлдэж хонь мал руу дайрдаг гэсэн. 

	— Тэр ч яах вэ. Анчид нисдэг тэргээр явж чоно устгадаг юм. Нисдэг тэрэгнээс зугтаад хаа холдох вэ. 

	Салаад явахдаа Нина:

	— Миний ангиар байн байн ирж бай л даа гэв. 

	— За за гэж би хэлэв. 

	Байшингийн үүдэнд Сашка намайг хүлээж байлаа. 

	— Чи яагаад зогсоод байна, манайд оръё гэж намайг хэлэхэд

	— Танайд орох гэсэн юм биш. Танайд орох хэрэг надад байхгүй. Зүгээр чиний увайгүй царайг нэг харах гэж ирлээ гэв. 

	Сашка усан хулгана болтлоо хөлөрч, уур шар нь хөдөлчихсөн нь адилтгаваас мууртай хөөцөлдөж ядраад, барьж чадаагүй нохой лугаа адил. Манайхан хожигдож гэж би шууд таалаа. Сашка үхтлээ ядарч хорссондоо уйлахад бэлэн байв. 

	Тэнэг л хэрэг л дээ. Өөр хүнд бол инээдэмтэй ч санагдаж болох юм. Хөл бөмбөг тоглоод хожигдоо л биз. Харин Сашкагийн хувьд бол хожигдоно гэдэг тун золгүй явдал байдгийг би мэднэ. 

	— За, сэтгэлээр унахаа больж үз. Дараа бүгдээрээ үзүүлээд өгөмз. 

	— Аа яа яа, хүмүүжүүлэгч гуай, гэж Сашка егөөтэй дуугарав. Нина бид хоёрыг харжээ гэж бодоод юу хэлэхээ мэдэхгүй дуугүй зогсвоос Сашка эргээд яваад өгөв. Залхуутай нь аргагүй цүнхээ савчин гэлдэрлээ. 

	«Шал дэмий егөөдөж байх юм. Ууртаа бусдыг егөөдөх ямар хэрэг байна аа» гэж бодогдов.

	 

	* * *

	 

	Маргааш нь завсарлагаагаар Наташа хүрээд ирлээ. Яг зугтах гэтэл намайг дуудаж:

	— За Боря, октябрьчууд чинь ямар байна даа? гэв. 

	Бид хоёрыг тойроод хүүхдүүд бөөгнөрчхөв. Охид олон байсныг яана. Тэд нарын маяглаж нялуурахдаа дуртайг яана: Наташенька, Наташенька чиний зах ямар гоё юм бэ? Яасан гоё тэмдэг вэ? ч гэх шиг. 

	Тэдний дэргэд ярихаас дургүй хүрч байв. Гэвч өөр арга байсангүй. 

	— Нэг хүүхэд тоогоо сайн ойлгохгүй байхад нь зааж өгч тусалсан. 

	Гэтэл хаанаас ч юм Сашка гэнэт гарч ирэн:

	— Ура! Придуманто1 шинэ тоочин хүмүүжүүлчхэж гэнэ. Энэ харин гайхалтай сонин явдал байна даа гэж хашхирав. 

	Миний овгийг хэн ч ингэж өөрчилж байгаагүй тул миний инээд хүрч хүүхдүүдийг даган инээв. Тэгээд Сашкатай ч эвлэрч, Наташаас ч холдож нэг сумаар хоёр туулай буудъя гэж бодож байтал Наташа:

	— Энэ ч яах вэ, хоёрдугаар зэргийн асуудал. Харин чи гол асуудал руугаа гүнзгий орох хэрэгтэй. Тэр хамт олныг олон нийтийн ажилд татан оролцуул гэв. 

	Тэгэхээр нь хэчнээн залхуутай санагдсан гээ. 

	— Юухан хээхэн бодож олсоон гээд октябрьчуудынхаа нэрсийг бичсэн дэвтрээ өгөв. 

	Тэрээр дэвтрийг маань эргүүлж, бусад хүүхдүүд юу байгааг харах гэж хүзүүгээ сунгацгаасан нь яг л анаашны хүзүү гэсэн үг. 

	— Энэ чинь юу юм, яах гэж байгаа юм? гэж Наташа асуув. 

	— Би хүүхдүүдээ төв дэлгүүрийн түргэн зурагчинд зургийг нь авхуулж энэ дэвтэрт наах гэж байгаа юм. 

	— Тэгээд яах гэж? хэмээн Наташа улам гайхав. 

	— Тэр зургийн газар бол автомат ажиллагаатай, зурагчны шаардлагагүй. Өөрөө ажилладаг юм. 

	— Чи ч нэг хачин л юмаар эхэллээ дээ. Фото зураг мураг ч гэх шиг... гэхэд хүүхдүүд хөхрөлдөж гарав:

	Харин миний уур хүрэв. Автомат түргэн зурагчинд зургаа авхуулах нь бага хүүхдүүдэд сонин байна гэж тэр янз нь ойлгосонгүй бололтой. 

	— Дараа нь энэ дэвтэртээ өөрсдийнхөө ажил хэргийг тэмдэглэх юм гэж би арайхийн хэлэв. 

	Хачин уйтгартай санагдаж октябрьчууд руу очих дургүй хүрэв. 

	— Энэ бүхэн чинь удирдагчийн ажилд ямар ч хамаагүй зүйлс, гэхдээ эхний удаад бол яах вэ болох юм гээд Наташа хүүхдүүд рүү харж, — Удирдагч гэдэг ямар хүн байх ёстой гэвэл хүмүүжүүлэгч. бяцхан нөхдийнхөө улс төрийн удирдагч нь байх ёстой. Харин чи Збандуто энэ бүхнийг сайн ойлгоогүй байна гэв. 

	— Тэгэхээр нь бүжгийн дугуйлан зохион байгуул, гопак гэдэг бүжиг заа. 

	— Наадхад чинь бүжгийн авьяас ердөө ч байхгүй гэж Сашка бас бархирав. 

	Би түүнийг гүйгээд явчихсан юм бодсон чинь, үгүй, энэ хавьд л эргэлдээд байсан юм байж. 

	— Би Смолиныг уриад бүжиг заалгачихна аа. Тэр чинь бүжгийн их багш байгаа юм гэж би хэлэв. 

	 

	* * *

	 

	Би хүүхдүүдээ их дэлгүүрт аваачих гэснээрээ аваачлаа. Автомат зурагчин гэдэг үнэхээр гайхалтай сайхан эд. 

	Кабинд нь орж суугаад ам хамраа дураараа мурийлгаж үрчийлгэсэн ч болно, зураг авдаг хүн тэнд байхгүй юм чинь. Тэгээд зүүн талаас авхуулсан гурван ширхэг зураг, баруун талаас авсан гурав, чанх урдаас буулгасан гурав ингээд нийт есөн ширхэг зургаа тэр дороо авна. 

	Ам хамраа мурийлгаж болно гэж хэнд ч хэлээгүй л дээ. Харин Толя Костиков өөрөө тааж мэдээд бусдадаа хэлжээ. 

	Ямар хөгжилтэй юм болсон гэж санана. 

	Толя Костиков шүдээ ярзайлгаж, Гена Семагин эрүүндээ сонины тасархай нааж, Гога Бунятов хэлээ гаргажээ. Тэгсэн чинь бүгдээрээ хөхрөлдөөд ер зогсож өгдөггүй. 

	Томчууд биднийг эргэн харж байв. Дургүй нь хүрсэн ч байж болох юм.

	Харин би бол, нэг л инээд нь хүрсэн хойно эднийг яаж болиулах арга байхгүй гэж мэдэж байлаа. Ямар нэг онцгой л юм бодож олох хэрэгтэй тул би:

	— Одоо, мөхөөлдөс идэхээр явцгаая. Стаканаас шүү гэтэл:

	— Ура, ура гэж бүгд хашхиралдлаа. 

	— Намайг мөхөөлдөс идэж болохгүй гэсэн. Саявтархан миний хоолой өвдсөн юм гэж Толя Костиков хэллээ. 

	— Харамсалтайяа, гэж намайг хэлтэл Толя Костиков тэр дороо уруу царайлчхав. 

	— Мөхөөлдсөө больж жимсний үртэстэй бялуу авч идэх үү, яах вэ? гэхэд

	— Тэгье тэгье, энэ ч ёстой сайхан хэрэг байна гэж Толя Костиков баярлав. 

	Хүүхдүүд бялуу авч эхэлтэл, Гена Семагин цаашханаа холдож дэлгүүрийн цонхны завсар өлгөөстэй хивсийг ширтээд зогсчихсон нь төрснөөсөө аваад зөвхөн хивс, хивсний хээ угалз сонирхдог хүн мэт. Энэ ч тодорхой хэрэг. Бялуу авах мөнгөгүй болоод л тэр. Харин миний халаасанд аавын надад орхисон гурван шинэхэн рубль байв. Би түүгээр ээжийнхээ төрсөн өдөрт нь бэлэг авч өгөх ёстой байлаа. 

	Гурван шинэхэн рублийн нэгийг нь гарган ирж Гена Семагинд бялуу авч өгөхөөс болохгүй боллоо. 

	Би мөнгөө өчүүхэн ч харамсахгүй байлаа. 

	Хүүхдүүд бялуу авч эхэлтэл, Гена Семагин цаашханаа бялуу идэж байхад нэг нь тэнд шороотой хивс ширтээд зогсож байдаг. Ямар хүн ийм явдлыг тэвчих вэ дээ. Гэвч би санаа алдав. Яагаад гэвэл нэг рублиэ задалчихаар нэг л мэдэхэд юу ч үлдэхгүй гэдгийг сайн мэдэж байлаа. 

	Би Нинаг дуудаж Генад бялуу өгүүлэв. Тэр хоёр тэнд юу ярьсныг бүү мэд. Ямар ч л гэсэн их л удаж байж цонхны дэргэдээс холдсон. 

	Орой нь хүүхдүүдийнхээ зургийг дэвтэрт наав. Яг амьд юм шиг. Эргүүлж тойруулж үзэж байхад тун ч сонин болсон билээ. Ам хамрыг нь хараад байхад инээдтэй гэдэг нь. Дараа нь би хичээлээ давтахаар суув. Жаахан юм уншиж байгаад л өнөө дэвтрээ дахин дахин үзэж суув. 

	Багачууддаа зориулж ямар нэгэн онцлог юм, төмөр ба түүний командынхан шиг юм бодож олох гэж ядаад ядаад юу ч олсонгүй Ольга Андреевна гуайтай зөвлөе гэж бодов.

	Тэрээр зөөлөн сандал дээр суугаад хуучин захиануудаа уншиж байв. Энэ бол залууд нь нөхрөөс нь ирж байсан захидлууд билээ. Үүнийгээ байгаад л уншдаг байв. 

	Би түүнд ажил хэргийнхээ талаар ярилаа. Тэгэхэд Ольга Андреевна гуай хавчуурт шилээ авлаа. Тэрээр хар торгон сүлжмэл оосортой, дээр үеийн хуучин шил зүүдэг бөгөөд тэр нь дандаа гулгаад уначих боловч тэрийгээ зүүхдээ их дуртай. Тэр шилийг нөхөр нь бэлэглэсэн юм гэнэ лээ. Ер нь түүний бурхан мэт шүтдэг хүмүүс нь нөхөр хүү хоёр нь билээ. 

	— Найрал дууны дугуйлан зохион байгуул. Хүмүүс дуулна гэдэг тун сайхан. Хүүхдүүдийн хоолой цангинаад цэвэр сайхан байдаг. Би тэдэнд чинь багшилсан ч болно. 

	Ольга Андреевна гуай бол эмэгтэй хүнд ховор байдаг эрдүү хоолойтой хүн билээ. Харин эцэг нь хоцрогдмолоосоо болоод хүүхдээ дуу хөгжмийн дээд сургуульд суралцахыг нь зөвшөөрөөгүй юм гэнэ билээ. 

	Ольга Андреевнагийн урмыг хугалъя гэж би бодоогүй юм. Гэвч бодоод байхад дуунд Төмөрийн багийнхан шиг зориг баатарлаг, онцлог юм юу ч үгүй санагдав. 

	— Хамгийн гол нь чи, юу бодож олоход биш, харин чиний баатарчууд үнэнч шударга сайн хүмүүс болоход л байгаа юм гэж Ольга гуай ярив. 

	Би өрөөндөө буцаж очоод бас л зөндөө бодсон боловч юу ч олж чадсангүйд, «За яах вэ юу ч гэсэн одоохондоо бие бялдрыг нь жаахан хатуужуулаадахъя тэгж байтал учир нь олдох биз» гэж шийдэв. 

	Анхны бүтэн сайн өдөр л би баатарчуудаа усан сан руу авчирлаа. Энэ цөөрөмд, усанд сэлэлтийн хүүхдийн дугуйлан хичээллэдэг юм. 

	Би зориуд усан спортыг шилж авсан билээ. Нэгдүгээрт, энэ төрлөөр багаасаа эхэлж оролдох хэрэгтэй. Хоёрдугаарт, усан спортоор манай улс нэг л сайн явж өгөхгүй байгаа нь бүхэнд илэрхий. Ромд болсон олимпод өдий төдий медаль хүртсэн атлаа энэ төрлөөр нэгийг ч авч чадаагүй. Ийм учраас би жаалуудыгаа усанд сэлэлтийн дугуйланд оруулахаар шийдсэн юм даа. Эд нарын дундаас улс даяар байтугай, дэлхийд цуутай аварга төрөхийг хэн бай гэх вэ. Тэгвэл ч мөн догь доо. 

	Очтол бүх юм санаснаар болсонгүй. Эхлээд биднийг усан сан руу огт халгаахгүй байлаа. Тэнд цагийн хуваариар нэвтрэх үнэмлэхээ шалгуулж байж ордог ажээ. 

	Багачууд маань хулгана шиг бүлтгэнэлдэн дуугаа хураацгаав. Харин би, баатарчуудын багийн ахлагч гэдгээ тайлбарлаж, бид аргиараа яваа, зориуд зохион явуулж байгаа олон нийтийн ажил таслахыг бид зөвшөөрөхгүй гэж өндөр дуугаар маргасны эцэст, цэнхэр өнгөтэй бэлтгэлийн хувцастай өндөр хар хүн гарч ирж биднийг дотогш нь оруулахыг зөвшөөрөв. Тэр хүн биднийг том тасалгаанд оруулж:

	— Хувцсаа тайлцгаа, өндөр намаараа жагс гэв. 

	Өнөөдүүл маань ч яах вэ мэдээжийн хэрэг, шуугилдаж хөхрөлдөж гарлаа. Тэгэхэд өнөө хүн:

	— Хурдалцгаа, надад зав алга гэв.

	— Өөрөө хувцсаа тайлж үлгэр үзүүлэхээс аргагүй боллоо. Тэгэхгүй бол энэ өндөр уурлаад биднийг хөөнө гэж бодоод хамаг хувцсаа тайчиж майка дотуур өмдтэйгөө үлдлээ. 

	— Майкаа ч тайл гэж өндөр тушаав. Намайг даган хүүхдүүд маань хувцсаа тайлж эхэллээ. Тэд нар ичицгээгээд байлаа. Харин өндөр бол тэднийг өчүүхэн ч өрөвдсөнгүй. 

	Тэднийгээ хартал инээд хүрэв. Тэд нар тун хөгийн хувцаслажээ. Хөвгүүд нь бас яах вэ, хар шуудагтай юм. Харин охид нь ягаан, цэнхэр, шар янз бүрийн бандажтай аж. Тэд нэг доор бөөгнөрч нэг юм шулганалдах аж. Тэд туранхай, хэрзийгээд яг тэмээн хяруул мэт. Чүдэнзний мод шиг ийм нарийхан чөрийсөн хөл дээр яаж тогтож явдаг юм бол оо гэмээр. 

	Бид өндөр намаараа жагслаа. Би жагсаалын эхэнд зогслоо.

	Гэтэл

	— Чи хэрэггүй ээ. Арай хөгшиднө гэж өндөр хэллээ. Би гайхсандаа арай л уначихсангүй. Ийм бүдүүлэг ярьдаг хүн байх гэж бодоод ширүүхэн шиг ярихаар шийдтэл тэр дахин над руу эргэж хараад:

	— Цээжний хөндий нарийхан байна гээд эгэм рүү өвдтөл нясалчхав. Миний цээж тахианых шиг нарийхан л даа. Энэ бол миний нэг золгүй явдал. Тэгэхдээ би спортоор оролддог. Би арай чүү биеэ барилаа. 

	Бага хүүхдүүдийн дэргэд их зан гаргаад яах вэ гэж бодлоо. 

	Харин дасгалжуулагч үзлэгээ үргэлжлүүлэн хүүхдүүдийн цээжийг хэмжихэд заримынх нь гижиг хүрч хөхрөхөд, тэд над руу муухай харж байв. Тэгснээ хөл гарыг нь барьж үзэн, уушгины нь багтаамжийг аппаратаар хэмжиж үзэн усчин болох хүнд уушгины багтаамж их байх нь хамгийн чухал гэж ярив. 

	— За, танайхнаас энэ охиныг авч болох байна гээд Зина Босинаг заалаа. 

	— Яагаад? гэж намайг асуухад

	— «Яагаад, яагаад» гэнэ. Энэ чинь миний шийдэх асуудал гээд, Зинад хандаж:

	— Ирэх бүтэн сайнд хичээлдээ ирээрэй. Саван, гар нүүрний алчуур, усны хувцсаа авчраарай гэв. 

	— За танай энд ч ажил хэрэг тааруухан л байгаа юм байна гэж намайг хэлэхэд

	— Яагаад базаахгүй гэж? хэмээн өндөр асуув. 

	Урьд нь тэр намайг шал тоохгүй байснаа харин сая нэг анзаарч над руу дөхөв.

	Ромын олимпод хожигдсон байж шинэ хүүхдүүд аваад ирэхээр халгаадаггүй. 

	Хүүхдүүд маань юм хумаа цуглуулан хурдан түргэн хувцаслах нь бушуухан явахаар яарсан нь илт. 

	Харин өндөр надад юу ч хариулсангүй. Юу ч хэлэх вэ дээ? Яг үнэн нь энэ юм чинь. 

	 

	 

	Баатарчууд маань завсарлагаа болгоноор над руу гүйлдэж, хичээлийн дараа намайг хүлээцгээн үдэж өгдөг болсонд Сашка яах аргаа олохгүй:

	— Хэдий болтол чи эд нартай зууралдах юм бэ? гэв. 

	— Бүтэн жил. Намар ирээд дахиад бүтэн жил. 

	— Ер нь үхэн үхтлээ салахгүй юм шив дээ?

	— Үхтлээ ч биш ээ. Сургуулиа төгстлөө. 

	— Тэгвэл чи бид хоёрын олон жилийн нөхөрлөл ингээд өнгөрөө шив дээ?

	— Яагаад өнгөрөө гэж? Тэд нар чамд ямар саад болоов? Тэднийг чи ямар сайн хүүхдүүд гэж бодож байна?

	— Би өнөөдөр танай Костиков, чиний тухай ярихыг сонслоо. 

	Бидний дотроос хамгийн мундаг онц сурлагатан нь чи юм байх аа. Тоог, самар цөмөх адил хурдан бодно л гэнэ. Энэ бүхнийг тэдэнд чи өөрөө ярьдаг юм уу? гэж Сашка асуув. 

	— Тэд нар л өөрсдөө намайг сайн сайхны туйл гэж бодож байхгүй юу даа. 

	Энэ ярианы дараа би ээжээсээ, тэр бяцхан жаалууд яагаад надад хайртай болсон юм бол оо гэж асуухад:

	— Яах вэ, чи бол сайхан сэтгэлтэй хүүхэд. Жижиг хүүхдүүд хүнд дасахдаа амархан, том хүмүүст дандаа сайн байдаг юм. 

	Би ээждээ юу ч хэлсэнгүй харин энэ өдрөөс эхлээд өдөр бүр гимнастик хийдэг болж, хичээлээ тун нямбай хийдэг боллоо. Ингэж дасах нь л чухал болохоос хэцүү ч юм биш байлаа. Би одон бөмбөг худалдан авч өдөржин гартаа атгаж гарынхаа булчинг хөгжүүлдэг боллоо. Тодорхой амжилт олоод байх шиг ч санагддаг боллоо. 

	Би чийрэг тамирчин болох тухай мөрөөддөг боллоо. Тэр цагт ёстой усан сангийн өндөртэй тооцоогоо хийж, хэн нь хэнийхээ эгэм рүү няслахаа үзнэ дээ. 

	Ольга Андреевна гуай надтай ярихдаа уруулаа хачин жимийгээд байдгаа ч больж, тэр ч байтугай нэг өдөр:

	— Бока, чиний шургуу зан Игорийг минь санагдуулах юм гэж билээ. 

	Энэ бол миний сонсож болох хамгийн дээд магтаал байлаа. Ольга гуай өөрийнхөө хүү Игорьтойгоо зүйрлэдэг байна шүү. Гэвч би: 

	— Ольга гуай, таныг би намайг Бока гэдгээ болиорой гэсэн шүү дээ гэв. 

	— Иш хүү минь, нэрдээ хамгийн гол нь байгаа юм уу даа. Иргэний дайныг эхнээс нь дуустал байлдаж, энэ дайнд журамт цэрэгт явж Москвагийн дэргэд амь үрэгдсэн нөхрийг минь ч хүртэл Минутка гэцгээдэг байж билээ. Тэрээр, багадаа өөрийнхөө нэрийг Мишутка гэх гээд «Ш» үсгийг нь хэлж чадахгүй Минутка гэдэг байж л дээ. 

	Хэрэв чи тэгж их хүсээд байгаа юм бол би чамайг Бока гэж дуудахаа болихыг хичээе л дээ гэлээ. 

	Түүнээс гадна ээжийн төрсөн өдөр ойртож бэлэг авах цаг нь тулаад байлаа. Энэ бол тун ноцтой хэрэг. Ээждээ бэлэг авахгүй гэдэг бол аавыгаа мэхэлнэ гэсэн үг. 

	Дэлгүүрт түлхэлцээд лангуунд нь ойртохын ч аргагүй тул халууцаж юм авахаас тээртэй санагддаг юм. 

	Дэлгүүр лүү явж байтал Нина, өндөр туранхай, нүдний шилтэй хүнтэй явж тааралдав. 

	— Боря гэж Нина намайг дуудсанд би зогслоо. Энэ бяцхануудтай эцэг эхийнх нь дэргэд юу ярихаа би үнэхээр мэдэхгүй байлаа. 

	 

	[image: бичвэр, ном-г агуулсан зураг

Автоматаар үүсгэсэн тайлбар]

	 

	Тэр хүн намайг харлаа. Нүдний шил нь маш зузаан тул нүд нь бараг харагдахгүй юм. Үнэнээ хэлэхэд, ийм шилтнүүд надад тийм ч сайхан санагддаггүй. Тэр бээр ёстой эмч ч мөн дөө. Би бол арай эрэлхэг мэргэжлийг хүндэтгэдэг юм. Гэвч ойртож очихоос яах вэ.

	— Аав аа, энэ бол манай октябрьчуудын багийн ахлагч Боря. Зургаадугаар ангид сурдаг юм гэж миний тухай ярьж байгаа нь ямар нэг академич буюу ардын жүжигчний тухай ярих мэт. 

	Харин энэ эмчид бол над руу нулимаад өнгөрмөөр ч байж болох юм. 

	Тэр хүн надад гараа өгч:

	— Тантай танилцаж байгаадаа баяртай байна. Намайг Иннокентий Иннокентьевич гэдэг гэв.

	Би юу ч хэлсэнгүй. Харин энэ хүний нэр хэл хугалчхаж магадгүй юм байна гэж бодов. 

	Бид хоёр кинонд явж байна гэж Нина хэллээ. 

	— Аа тийм үү? Сайхан кино юу? гэвэл,

	— Сайхан кино гэж бидний ярианд оролцож, хамт үзэцгээе л дээ гэв. 

	«Кинонд явахад юу нь болохгүй байх вэ. Оройхон тусмаа дэлгүүрийн оочир багасна гэж бодоод,

	— Тэгье гэлээ. 

	— Нина, Боряд билет аваадах гээд Иннокентий Иннокентьевич тавьтын мөнгөн зоос өгөв. 

	«Хэрэггүй. Яалаа гэж, би өөрөө мөнгөө төлөөд сурчихсан юм» гээд аавынхаа өгснөөс үлдсэн хоёр рублиэ гаргаж ирлээ. Иннокентий Иннокентьевичийн царай нь улайж:

	— За яая гэх вэ, тэг л дээ гэв. 

	Кино хүлээх зуураа бид стакантай мөхөөлдөс авч идэцгээлээ. Би ч мэдээжийн хэрэг, дахиад л өөрийнхөө мөнгөөр авсан. Би бол ч мөхөөлдөс авмааргүй л байсан л даа. Гэвч юм идэж байгаа улсын ам руу харж суух эвгүй, бас энэ доктор намайг нарийн хүн гэж бодож магад тул хамгийн дуртай зэтгэнийн мөхөөлдсөө авсан юм. Тэгээд бид кинондоо орцгоолоо. 

	Кино бол аятайхан кино байлаа. Гэвч танхимд гэрэл унтармагц миний өнөө айхтар онгироо зан алга болж, их мөнгө үрсэндээ сэтгэл зовж эхлэв. 

	Би ч Иннокентий Иннокентьевичийг дотроо зүхэж гарлаа. 

	Зузаан шилтэй хүмүүсийг нэг л итгэдэггүй маань дэмий ч биш байжээ. Намайг ч ганц чадлаа. Одоо яадаг ч арга алга. 

	Одоо аав намайг найдваргүй хүн, хамгийн гол нь бэлэгтээ биш, амласнаа биелүүлээгүйд байна гэнэ. Ольга Андреевна дахиад л уруулаа жимийн Крыловын үлгэрүүдээс эш татан зэмлэх болно. 

	Киноноос бид хамт гарч ирлээ. 

	— Сайхан байна шүү. Намрын шувтаргаар уйтгартай мөртөө аятайхан байдаг юм гээд Иннокентий Иннокентьевич:

	 

	Талын ойн навчис шарлан

	Тал бүрдээ эргэлдсээр нисэн одох аж. 

	Уул цармын гачуур мод л харин 

	Угийн ногоон өнгөө хадгалсаар үлджээ. 

	 

	гэж уншив.

	«Навчис гэнэ шүү. Аавын үлдээсэн мөнгөнөөс ганцхан рубль үлдээд байхад навчис надад ямар хамаа байх вэ?» гэж бодов. 

	— Внуков руу нэг ухасхийх юм биш үү? Тэнд ч одоо маягтай гоё байгаа даа гэж Иннокентий Иннокентьевич асуув. 

	Надад хаашаа ухасхийсэн ч ялгаагүй байсан тул:

	— Тэгсэн ч яах вэ гээд хэлчхэв. 

	— Та манай аавтай танилцсанд би баярлаж байна. Бүх юм сайхан боллоо, тийм ээ? гэж Нина асуув. 

	— Сайхан боллоо. Үүнээс илүү яаж байх вэ гэж би хэллээ. 

	Бид Карл Марксын өргөн чөлөөнд ирлээ. «Метрополь» зочид буудлын дэргэд нэлээд зогсож гаднын маркийн автомашинуудыг сонирхлоо. Энэ буудалд гадаадынхан их байрладаг бөгөөд тэд Москвад хувийн тэргээрээ ирдэг тул энд праг, парис, варшав гэх мэт гаднын номертой машинууд их байдаг билээ. 

	«Аятайхан байгаа биз?» гэж Иннокентьевич асуув. 

	Энэ бол гэнэхэн асуулт юм. Машин хараад аягүй санагддаг хэн байх вэ? Би толгой дохив.

	— Тэгвэл, чи бид хоёр чинь нэг тэрэгний хоёр дугуй юм. Би бас машинд хачин дуртай. Хэдэн цагаар сонирхсон ч чадна гэв. Үнэнийг хэлэхэд би түүнийг, намар навчис унахыг сонирхож хэдэн цагаар зогсож чадна гэсэн бол илүү итгэх байлаа. 

	— Манайд янз бүрийн машинуудын таних тэмдгийн цуглуулга бий гэж Нина хэллээ. 

	— Цуглуулсан туршлага, цуглуулгаасаа хуваалцаж болно шүү гэж Иннокентий Иннокентьевич хэллээ. 

	Тэгтэл Внуковын автобус ирж зогссон тул би юу ч хэлж амжсангүй. Внуковт үнэхээр сайхан байлаа. Нислэгийн талбайд сэнсгүй тийрэлтэт «ТУ», дөрвөн моторт хүрд сэнст «ИЛ»-үүд зогсож харагдах бөгөөд тэдний далавчнаас бетон хавтан дээр буусан сүүдэрт бензин зөөгч том ачааны машинууд өлхөн багтах ажээ. 

	Энэ талбай надад жирийн нисэх онгоцных биш, сансрын хөлгийн нислэгийн талбай мэт санагдаж байлаа. Мөдхөн моторууд нь хүнгэнэж энэ онгоцнууд хаашаа бүү мэд огторгуйн уудамд алга болоод өгнө дөө. 

	Гэтэл жирийн пальто, шляп өмсөж, хуучирсан муу навсархай цүнх чемодан барьсан хэсэг хүмүүс шалгах газрыг өнгөрч онгоц руу чиглэлээ. 

	Асар уудам бетон талбайд олон тонны аварга онгоцнууд дунд энэ хүмүүс арчаагүй жижиг, нүдэнд тусах юм юу ч үгүй ажээ. 

	Нисэгчид нь ч гэсэн бусдаас ялгарах юмгүй аж. Тэд хоорондоо ярилцан инээлдэж итгэлтэй алхсаар талбай дундуур явж өнгөрөв. 

	Онгоц нислэгийн зам дээр гарч ирэн моторуудаа дээд цэгт нь тултал ажиллуулаад газраас тасран хөөрөв. 

	Тэгснээ нарийхан хавтгай зурвас болон хувирав. Би араас нь харан харан тохилог сандалд нь сууж яваа хүмүүсийн тухай бодлоо. Газраас ийм өндөрт яваа нь тэдэнд өчүүхэн ч гайхалтай биш байгаа даа. 

	— Хэчнээн ч олон нисэв дээ. Гэсэн ч дасна гэж ер байхгүй шүү. Энэ аварга том эдийг тэнгэрт хөөргөнө гэдэг аймшигтай мөртөө ид шидтэй сайхан хэрэг шүү гэж Иннокентий Иннокентьевич хэллээ. 

	Өөр нэг онгоц ирлээ. Яг газардах үед сүүлэн дээр нь хоёр жижиг шүхэр дэлгэгдэв. 

	— Их хурдтай буудаг онгоц. Шүхэр нь хурдаа хасах зориулалттай юм гэж Иннокентий гуай хэллээ. 

	Зорчигчид хөгжилтэй инээлдэн ярилцсаар явж өнгөрөв. Харин нисэгчид нь дув дуугүй явцгаах юм. 

	«Ядраа биз дээ. Онгоц жолоодно гэдэг мэдээж хэрэг яаж амар байх вэ» гэж бодлоо. 

	— Би нисэгч болж чадах болов уу? Иннокентий Иннокентьевич, та юу гэж бодож байна аа гэж асуучхаад, юу гэж тэгж хэлснээ бүү мэд, одоо намайг шоолж хөхөрнө. Эсвэл энэ тухай чанга чанга ярьж эхэлнэ. Тэгэхлээр хүмүүс сонсчихно доо гэж бодов. 

	Тэр над руу харахад нүдний нь шилэн дээр нарны туяа тусаж, түүний цаанаас цоо ширтэх жижигхэн нүд холын хол харагдах авай. Энэ шилтнүүд бүгд адилхан, эдний нүдийг нь хараад, бодож байгаа юмыг нь таах ямар ч арга байхгүй. 

	— Хамгийн гол нь байхгүй, өөрөө дуртай байх хоёр л чухал даа гэж тэр хэллээ. 

	Тэр өөрийнхөөрөө ярьсан нь надад аятайхан санагдав. Өөр хүн байсан бол: Хэрэв чи сайн сурах юм бол гэх мэтийн юм заавал хэлсэн дээ. 

	Одоо хүн бүр сурч боловсрохын ач тусыг мэдэж байхад түүнийг дахин давтан ярих нь илүү юм. Ихэнх томчууд залхуурахдаа л ингэж хэлдэг биз. Одоо хариу бодож олох хэрэгтэй юм. Энэ хүн бол хариу хэлчхээд мултарчхаж байна шүү дээ. 

	— Та нисэгч болохоор шийдэв үү? Сибирьд очно гэж яриагүй бил үү? гэж Нина асуулаа.

	— Онгоцоор явж ашигт малтмалын орд газар нээдэг нисэгчдийн тухай чи ер нь сонсоогүй юу? Тэд Сибирийн дээгүүр нисэж Сибирийн тайгыг индүүдэн явахад онгоцонд нь байдаг тусгай хэрэгсэл хаана хүдэр, хаана гянт болд, никель байгааг бүгдийг нь заагаад явдаг юм. 

	— Үгүй ээ. Сонсоогүй гэж Нина хэллээ. 

	— Танай ангийнхан бас л мэдэхгүй байх даа. 

	— Костиков л мэдэж байж магадгүй. Тэр заримдаа «Залуу техникч» сэтгүүл уншиж харагдах юм билээ. 

	— Тэд нарт энэ тухай тайлбарлаж өгөх хэрэг гарлаа даа гэж Иннокентий Иннокентьевич хэллээ. 

	— Тэглээ гэж би хариулав.

	 

	♦ ♦ ♦

	 

	Ээжийн төрсөн өдөр би ээжийг явахаас нь өмнө босохгүйг хичээлээ. Өнөө бэлгээ авч чадаагүй болохоор юу ярих, яах учраа олохгүй сэтгэл санаа тун тааруухан байлаа. 

	Өрөөсөн нүдээ нээж, ажилдаа явахаар бэлтгэж байгааг нь сэмхэн харж байлаа. Ээж минь уг нь өглөөгүүр их л хөгжилтэй, сэргэлэн байдаг сан, өнөө өглөө уйтгартай харагдлаа. 

	— Аргагүй шүү дээ. Төрсөн өдөр нь болж байдаг. Хэн ч баяр хүргэхгүй гэр орондоо биш эзэнгүй арал дээр байгаа юм шиг. 

	«Миний сэтгэл санаа муухан байх ч яах вэ. Мэдээжийн хэрэг, харин би ийм хөнгөн хийсвэр зантай байгаад ээж минь ямар буруу байх вэ дээ» гэж бодоод босож ээждээ ойртож очоод:

	— Баяр хүргэе гэлээ. 

	— Их баярлалаа. Би чамайг мартчихсан юм байх гэж бодлоо шүү гэж ээж хэллээ. 

	Ээжийнхээ хацар дээр нь үнссэнд ээжээс сүү үнэртэв. 

	Намайг баяр хүргэнгүүт ээжийн маань сэтгэл нь сэргэчхэв. Ээжийн хувьд бүх юм ёсоороо болж байгаа нь тэр. Би баяр хүргэчихсэн. Аав ч мэдээжийн хэрэг, баяр хүргэнэ. Тэгээд л болоод явчхаж байгаа нь тэр. 

	Уг нь аав гэртээ байхдаа ээжид үнэртэй ус, эсвэл хүзүүний ороолт ч юм уу ямар нэгэн юм заавал бэлэглэдэг юм. Одоо бол аав байхгүй юм чинь. 

	Аав надад бүх зүйлийг даалгаад явсныг ээж мэдэхгүй л дээ. Энэ бол аав бид хоёрын нууц юм. 

	Ээж жаал нааш цаашаа гүйж байснаа хувцсаа сольж өмсөв. Ээж ер нь өглөөд заавал хоёр дахин хувцсаа сольж өмсдөг юм. Тэгээд яваад өглөө. 

	Тэгтэл утас дуугарлаа. Холын дуудлага бололтой үргэлжлээд салж өгөхгүй байв. Ольга Андреевна хүүгээ гэж бодов бололтой ухасхийн харилцуурыг авлаа. Гэтэл аав байжээ. 

	— Ээж явчихсаан гэж би хэлэв. 

	— Өөр харлаа. Чи ээждээ баяр хүргэсэн үү гэж аав асуулаа. 

	— Тэгэлгүй яах вэ, баяр хүргэсэн. 

	— Чи юу бэлэглэв? гэж аав асуулаа. 

	Тэгэхээс тэгэх гэсэн юм шиг тод дуулдаж байсныг нь яана. Кино, жүжигт утсаар ярьж байгааг дүрслэхдээ голдуу л муу дуулдаж байгаагаар үзүүлдэг. Тэгээд жүжигчид нь байдгаараа хашхирч ярих мөртөө бие биесийн үгийг буруу дуулж будилж байдаг. Гэтэл энэ удаад сайн дуулдаж байлаа. 

	Гэсэн ч би дуулаагүй хүн болж жүжиглэхээр шийдэж:

	— Юу гэнэ ээ? дуулдахгүй байна, дахиад хэлээрэй гэв. 

	Миний хажууд Ольга Андреевна зогсож байв. Гэтэл аав Ольга гуай бид хоёрт байтугай гудамжинд яваа улсад дуулдахаар чанга дуугарав. 

	Би харилцуурыг хар хүчээрээ чихэндээ нааж байгаад хэд хэдэн удаа юу? юу? гэж байгаад хэлэх үгийг нь ч сонсолгүй өлгөчхөв.

	Утас дахиад дуугарлаа. 

	— Ярьж дуусаагүй байхад харилцуураа битгий тавиарай гэж залгагч хэлэв. 

	— Юу ч дуулдахгүй байна гэж би хэллээ. 

	— Дуулдаж л байна даа. Таны чих хатуу юм бол өөр хүн яриулаач гэж байна. Тэгтэл аав дундуур орж:

	— Манай хүүхэд зүв зүгээр сонсголтой хүүхэд, танай утсанд л байна гэлээ. 

	— Аав аа одоо сайн дуулдаж байна аа. 

	— Чи тэгээд ээждээ юу авав даа?

	— Юу ч аваагүй ээ. 

	— Юу ч аваагүй гэнэ үү? Би чамд дэмий найдаж дээ. Яагаад чи юу ч аваагүй бил ээ?

	— Надад мөнгө алга. 

	— Яагаад алга гэж, чи мөнгөө хаячхаа юу?

	— Хаяагүй, тэгэхдээ л алга. 

	Хамаг үнэнээ хэлмээр санагдаж байлаа. Гэвч утсаар ийм юм ярих хэцүү л дээ. 

	Би бушуухан салахын мөн болж:

	— Мөхөөлдөс аваад идчихсээн гэв. 

	— Үгүй ер, мөн мундаг эр ээ гэснээ хэсэг дуугүй болоод, намайг мэхэлсэн чинь гомдолтой л байна даа гээд баяртай ч гэлгүй харилцуураа тавьчихав. 

	Аав маань намайг ерөөсөө харааж загнадаггүй, тэр ч байтугай огт уурладаггүй хүн байгаа юм. Юм л бол: «Балчир байна даа. Том болоод аяндаа ойлгоно» гэдэг сэн. Харин сая бол тийм юм юу ч хэлсэнгүй, зүгээр л утсаа тасалчих нь тэр. 

	Энэ өдөр надад тун уйтгартай санагдлаа. Сургууль дээрээ би нэг ч хүнтэй юм ярьсангүй. Хүн юм ярих гэхээр уур хүрч хэрэлдмээр санагдан хэг ёг хийж байв. 

	Орой болоход орох ч газар олдсонгүй. Намайг яагаад ийм дүнсгэр байгааг ээж маань байн байн асууж байв. 

	Бөөн хар уйтгар нөмрөн ирээд сууж болсонгүйд хувцаслаад гарлаа. 

	Хуучин Арбатын метроны дэргэд очиж мөхөөлдөс худалдаж авлаа. Үлдсэн ганц рубльдээ бүгдэд нь мөхөөлдөс аваад идчихлээ. Аавын өгсөн мөнгөнөөс үлдсэн эцсийн ганц рубль. Дотор муухай оргин бялуурч байвч би идсээр л байлаа. Яах гэж тэгснийг бүү мэд. Ганцаардлаасаа буюу өөрийгөө өрөвдсөндөө хамаг гэдэс дотроо хөлдүү мөхөөлдсөөр хайръя ч гэж бодсон юм уу?

	Дараа нь тал тал тийшээ харан, хөгжилтэй залуу хосыг хайж гарлаа. Би уйдахаараа дандаа тэгдэг юм. Залуу хосыг хөндлөнгөөс ажиглахад сонин байдаг юм. Тун аажуухан явна, зогсож болох л газар байвал зогсчихно. Тэгээд л инээгээд байна. 

	Би араас нь дагаад л тэднийг яг дуурайгаад явна. 

	Тэд дэлгүүрийн цонхон тушаа зогсоход би ч зогсоно. Тэднийг инээхэд би ч бас инээнэ. Инээд хүрэх юм огт санаанд орохгүй байсан ч уруулаа цорвойлгож амаа мурийлгахад аяндаа инээд хүрдэг. 

	Харин өнөөдөр бол залуу хос ч тааралдахгүй бүтэлгүйхэн өдөр байна. Тааралдахаараа дунд зэргийн насны буурь суурьтайхан улс л байх юм. Эдний араас дагаад хэрэг байхгүй. Эсвэл ядарч үхтлээ гүйх болно, эсвэл уйдаж залхана.

	Тэгээд би Нинагийн гэр лүү утасдлаа. 

	— Хэн бэ? гэх дуугаар нь Иннокентий Иннокентьевич байна гэж танилаа. 

	— Борис байна аа, гээд мэндлэх гэснээ болилоо. Тэгэхгүй бол зууралдаад салдаггүй амьтан байна гэж ч бодох юм уу?

	— Алив, Борис оо манайхаар ирээч. 

	— Яг одоо юу?

	— Тийм ээ, одоо. 

	Тэр дороо гүйгээд оролтой биш буурь суурь үзүүлэх хэрэгтэй тул хориод минут гадаа ийш тийшээ холхиж байгаад орлоо. 

	Гэрийнхэн нь бүгд байна. Бүгдтэй нь гар барин мэндлэхээс. 

	Дараа нь Иннокентий Иннокентьевич намайг өөр өрөөнд оруулан цуглуулга үзүүллээ. 

	Ховорхон баялаг гэгч ёстой энэ байх даа. Жижиг жижиг өрөөтэй том хайрцагт янз бүрийн машины эмблем байна. Буга, бух, арслангийн толгой, зээр, онгоц, од, жад. 

	Диц нь гялтганаж гялалзаад ер бусын гоё ажээ. Би тэдгээрийг илж үзэн, цэгцэлж ширээн дээр тавилж байв. 

	— За ямар байна? Миний цуглуулга хэр санагдаж байна гэж Иннокентий Иннокентьевич асуулаа. 

	— Дажгүй юм байна гэж би хариуллаа. 

	Би алмайрч хоцорсондоо өөр хэлэх үгээ ч олсонгүй. 

	— Чи ийм юм цуглуулмаар байна уу?

	— Цуглуулаад үзнэ гэж хулчгардуухан хэллээ. 

	— Тэгвэл наанаасаа тавыг ав, эхэлж байгаа хүнд нэмэр. 

	— Хэрэггүй, Иннокентий Иннокентьевич, ийм үнэтэй цайтай юмаа. 

	— Ав л даа. Нөхрийгөө дэмждэггүй цуглуулагчид би дургүй. 

	Би цуглуулгыг үзэж үзэж алийг нь авах учраа олохгүй хамаг бие халуу дүүгж ирэв. Тэгж тэгж зориг орж гурвыг авлаа. Иннокентий Иннокентьевичийг гомдоохгүй гэж хамгийн хуучин, халцархайгаас нь авсан юм. 

	Тэгснээ жаал хулгаж байгаад түрүүчийнхээс арай дээр хоёрыг авлаа, нэг нь италийн «Фиат» хэмээх машиных, нөгөө нь чехийн «Татра» гэдэг машиных, Татр уулын зурагтай, дөрвөлжин хэлбэртэй. 

	— Би чамд боогоод өгье гэж Иннокентий Иннокентьевич хэллээ. 

	— Зүгээр, зүгээр гээд би эмблемээ халаасандаа хийчхэв. 

	Тэгээд биднийг цай уухаар очиход Нина, Нинагийн ээж Людмила Захаровна, эмэг эх нь бүгд цайгаа уухад бэлэн, ширээнийхээ ард сууцгааж байв. 

	— Ханатлаа сонирхов уу? гэж Людмила Захаровна гуай асуулаа. 

	— Багачуудад зугаацах юм хаана мундах вэ? Уйлж унжихгүй шиг л байвал болоо гэж эмээ нь хэлэхэд би хэнд хэлж байгааг нь мэдсэнгүй дуугүй суутал харин Нина инээд алдаж:

	— Аавыг хэлж байгаа юм гэв. 

	— Би ширээний ард сууж халаасандаа гараа хийн эмблемүүдээ тэмтрэн үзэж байв. Гэтэл Нина:

	— Боря, та ямар чанамалд дуртай вэ? Интоорынход уу, чавганыхад уу? гэж асуув. 

	— Чавганыхад гэж би хэллээ. 

	— Би интоорынход дуртай, манай энэ бас самартай гээд Нина жижиг тавагт чанамал хийж байснаа нэг бөөрөнхий үр ширээний бүтээлгэн дээр унагачхав. 

	— Заваан гэдэг нь, гараа алдмар! гэж ээж нь загнахад Нинагийн царай улайчхав. 

	Энэ цай уух шиг хэрэггүй юм байхгүй. Ярих ч юм олдохгүй, хүн болгон ам руу хараад байх шиг, чанамал ч дураараа идэж болохгүй. Ийм үед ямар нэгэн муу юмны тухай бодчихвол дээр байдаг тул би ч яах вэ, өнөөх үрсэн мөнгөө бодлоо. 

	Тэгтэл тэр дороо чанамал идэж, цай уух дургүй хүрэв. Халаасанд байгаа, гуя руу хатгаад байгаа тэмдэг ч намайг тайтгаруулж чадсангүй. Би босож:

	— Их баярлалаа. Би одоо явах хэрэгтэй гэв. 

	— Яав Боря, жаахан суухгүй дээ гэж Людмила Захаровна хэллээ. 

	Людмила Захаровна миний сэтгэлд огт нийцээгүй билээ. Тэрээр наанаа сайхан зан гаргавч цаанаа худлаа юм шиг санагдсан. Миний явах байх нь түүнд огтхон ч сонин биш байгаа. Хуурамч сайхан занд би дургүй. 

	Нина надтай хамт үүдний өрөөнд ирж:

	— Би таныг надтай хамт жаахан тоглоно, тэгээд телевиз үзнэ гэж бодсон юм гэж гомдонгуй янзтай дуугарав. 

	— Зүгээр, хөгжил баясалгүй ч байсан болно. 

	— Та яагаад ийм ширүүн байгаа юм бэ? Ширүүн зантай улс хатуу сэтгэлтэй байдаг гэж ээж ярьдаг юм. 

	— Танай ээж ч гэсэн адилхан... 

	— Та чанамлаас болоод тэгж байна уу? Ээж намайг ер загнадаггүй юм. Харин сэтгэл нь зовоод тэр. Аав тэр хоёр хагас жилийн хугацаатай томилолтоор явах гэж байгаа юм. Тэгээд намайг яаж ганцаараа хоцорно гэхээс сэтгэл нь зовоод тэр. 

	— Хаашаа явах гэж байгаа юм?

	— Африкт

	— Африкт аа? 

	Худал хэлж байгаад нь миний инээд хүрэв. 

	Иннокентий Иннокентьевич гэж нүдний шилтэй туранхай хэрзгэр хүн, Людмила Захаровна гэж, ширээний бүтээлгэн дээр жимсний үр унагалаа гэж хүүхдээ загнаж байгаа хүн хоёр Африкт очно гэнэ. Алхам тутамд хорт могой, бар тааралдах халуун орны аадар бороо битүү шугуйд шүү. Би Нина руу, түүний өмссөн богинохон ягаан бошинз, том ягаан бүчин зангилааг нь харж:

	— Чи ядаж Африк хаана байдгийг мэдэх үү? гэхэд Нина:

	— Мэдэхгүй яах вэ гэж инээд алдан, цэцэрлэгт байхдаа цээжилсэн шүлгээ ч хүртэл санаж байна гээд:

	 

	Африкт хадран загас, сармагчин 

	Аварга том матар аль аль нь бий

	 

	гэж уншив. 

	— Тэгээд дуусаа юу? Африкийн тухай өөр юу ч мэдэхгүй юу? Тэгвэл худлаа ярих хэрэггүй гэсэнд,

	— Би хэзээ ч худлаа хэлдэггүй гэж Нина хэллээ. 

	Би яагаад ч юм Нинаг хоргоож аль болох гомдоох үг хэлээд байв. 

	— За африк охин минь баяртай гэж арай зөөлөн дуугаар хэлэв. 

	«Миний мөнгөө үрж ээждээ бэлэг авч чадаагүйд Нина ямар ч буруугүй шүү дээ» гэж бодогдлоо. 

	— Чи тэгээд бидний явна гэдэгт итгэсэнгүй юу гэх Иннокентий Иннокентьевичийн дуу намайг зогсоов. 

	— Үнэмшсээн гэж би эргэлзсэн янзаараа хэлэв. 

	— Үнэн шүү, дүү минь. Бид Африкт хүмүүсийг эмчлэхээр явж байна. Тэнд хүмүүс цагаан бурхан, тахал гээд л янз бүрийн хүнд өвчнөөр өвдөж байна гээд Иннокентий Иннокентьевич Нина руу харж: — Алив Нина, чи цаашаа бай даа. Борис бид хоёрт ярих юм байна. Маш чухал яриа... гэснээ би чамд найдаж байна гээд шилээ нүднээсээ аваад арчиж гарав. Шилгүй байхдаа нүүр нь инээдтэй өрөвдөм ажээ. Нина бол биеэ даах яагаа ч үгүй балчир хүүхэд, эмээ маань өндөр настай. Тэгэхээр Людмила Захаровна бид хоёр чамайг Нинаг анхаарч харж хандаж байгаарай гэж гуйж байна. Би чамд үнэн итгэж байна. 

	— Санаа зовоод яах вэ, яав л гэж. Би харж байна аа гэхэд,

	— Үгүй, чи эр хүн эр хүндээ хэлдгээр яг үнэнээ хэл. Чамд итгэж болох уу? Бид ямар зусланд явж байгаа биш Африкт явах гэж байна шүү дээ. 

	Би ам тангаргаа өгмөөр санагдлаа. Яагаад гэвэл Иннокентьевич гуай надад аятайхан хүн шиг санагдаж, найз нөхөр мэт бодогдсон юм. 

	Би түүний шил зүүдэг, шүлэг уншдагийг нь хүртэл уучилж, ер нь сайн хүн гэж бодсон тул мэхэлье гэж бодоогүй юм. Гэтэл эцгийгээ хуурсан минь санаанд орж, ам зуурч хэл гацчих шиг боллоо. 

	— За яасан? Дургүй байна уу? Эсвэл чи охин хүүхэдтэй нөхөрлөж болохгүй гэж бодож байна уу?

	— Би юу ч гэж бодоогүй байна. Харин амлаж чадахгүй. Чадлаараа л хичээнэ. Гэвч хатуу ам мөчгөө өгч чадахгүй. Санамсаргүй юм тохиолддогийг алийг тэр гэх вэ. 

	— Би бол чамд үнэхээр итгэж байсан юм. 

	— Амлаж чадахгүй ээ гэж би зөрөв. 

	Гэтэл надад гэнэт, Иннокентьевич гуай ер нь ийм учиртай намайг урьж цуглуулгаасаа бэлэглэсэн байх гэдэг бодол зурсхийн орж ирэв. Тэгээд би тааврынхаа зөв бурууг шалгах гэж нүүр лүү нь ширтэн харлаа. Гэвч энэ зузаан шилний гаднаас юм олж харна гэж үү?

	Өндөр хэрзгэр хүн л над руу харан, эрүүгээ үрчин зогсож байлаа. 

	Би халаасандаа гараа хийж өнөөх үнэтэй тэмдгүүдээ гаргаж ирээд:

	— Та эд нарыг ав. Өгсөн юмыг тань авчхаад гуйсан юмыг тань биелүүлж чадахгүй бол та намайг ачийг хариулдаггүй хүн гэж бодно гэхэд,

	— Чи тэнэг, биеэ тоосон мангуу хүн байна. Би ер нь хэзээ ч хүн аргадаж үзээгүй. Бушуухан наад тэмдгүүдээ далд хий. Эсвэл би чамтай ер нь мэндийн зөрөөгүй явах уу?

	Би огло үсрэн гарч шатаар доошоо гүйлээ. 

	— Боря, Боря! Нааш ир гэж Иннокентьевич дуудсаар хоцров. 

	Би дуугарсангүй. Шат ч нам гүм. Зөвхөн миний нэр л шатаар бүдэг цуурайтан хүйтэн чулуунаа ойх нь дуулдаж байв. 

	— Яасан? гэж Нина асуулаа. 

	— Боря яагаад ч юм гомдоод гүйгээд явчихлаа. Базаахгүйеэ. 

	— Боря өнөөдөр ер нь л их хачин байна. Надад уурлаад л, ээж бас сэтгэлд нь нийцсэнгүй... гэх нь дуулдав. 

	Гэтэл хаалга хаагдаж тэдний яриа дуулдахаа болилоо. 

	 

	♦ ♦ ♦

	 

	Өвлийн эхэн сарын нэгэн өдөр октябрьчуудаа цэнгэлдэх хүрээлэнд аваачиж уран гулгалтын дугуйланд бүртгүүлье гэдэг шинэ сонин бодол төрлөө. 

	Сүүлийн үед надад ер нь ямар ч санаа төрөхөө больчхоод байсан юм. Ээжийн төрсөн өдөр болсон бүтэлгүй явдал хүчтэй нөлөөлсөн биз. Гэтэл ааваас захиа ирдэг байна. Тэр захианд «Мөнгөө яасан бэ?» гэсэн ганцхан мөр байсан тул намайг бүгдэд нь мөхөөлдөс аваад идчихсэн гэдэгт итгээгүй нь илт байв. Тэгэхээр нь би Гена Семагинд бялуу авч өгсөн, кино үзсэн, Иннокентий Иннокентьевич, Нина нарын тухай бүх үнэнээ бичээд явуулчихлаа. 

	Захианд бол энэ бүгдийг бичихэд амархан л даа. Харин ярихад бол биеэ өмөөрөөд, арга чарга хийж өөрийгөө цагаатгах гээд ч байх шиг санагдаад эвгүй байдаг юм. 

	Захидал биччихсэн чинь сэтгэлд байсан дарамт алга болж аятайхан болов. Яг энэ үеэр хөл доор анхны цас шаржигнахад уран гулгагчдын тухай бодол төрсөн нь энэ. 

	Сургуулийнхаа дэргэд цуглахаар тохиролцсон боловч бусад нь цуглачхаад байхад Нина, Зина, Гена Семагин нар алга байлаа. 

	Тэгж байтал Нина ирж:

	— Зина ирэхгүй гэнэ. Маргааш усан санд нь чухал дасгал сургуультай юм байх. Тэгээд ээж нь юун октябрьчуудын ажилд оролцохтой манатай гэж байна. 

	— За тийм байдаг байж. Харин Генка яагаа вэ? гэвэл,

	— Генкаг ээждээ цас арилгалцаж байна. Тэд нар их ажилтай байна гэхдээ Нина гомдонгуй янзтай дуугарах нь Зина биеэ тоож, усанд сэлэлтийн аварга болох шахуу юм бодож яваа, Генка завгүй байгаад би буруутан нь мэт. 

	— За явцгаая, тэгэхгүй бол оройтох нь гэж намайг хэлэхэд бүгд хөдөлцгөөв. Гэвч тэдний сэтгэл санаа дундуурхан байгааг би ажиглав. Шуугилдаж ноцолдсон ч үгүй. 

	— Бүгдээрээ Генка дээр очъё. Тэр бидэнтэй хамт явж ч магадгүй гэсэнд бүгд буцаж Генкагийнх руу явцгаалаа. 

	Би Генкаг холоос харлаа. Тэрээр хүрзээр цас малтаж, ээж нь гаапуугаар явган зам цэвэрлэж харагдав. 

	— Сайн байцгаана уу? гэж би мэндэллээ. 

	Хүүхдүүд намайг тойроод зогсоцгооход Генагийн ээж над руу харав. Генагийн ээж богинохон хүрэм өмсөж өдөн алчуур боожээ. Ажилдаа халууцсан бололтой. 

	— Сайн гэхдээ Генка малгайгаа авсанд толгойноос нь уур савсав. 

	— Малгайгаа өмс, муу дүрсгүй тархи, салхи цохичихно гэж ээж нь ширүүн дуугарахад Генка малгайгаа углачихлаа. 

	— Манай энэний биеийн тамир энэ болно. Үүнийгээ бүхэл өвлийн турш хийнэ. Ашигтай ч, ээждээ тустай ч. Харин та нар минь ажилдаа явцгаа. 

	— Бид Генаг уруу татах гэж ирээгүй шүү, яалаа гэж. Та нарт туслах гэж ирсэн юм гэж намайг хэлэхэд Костиков тосон авч:

	— Маруся эгч ээ, бид одоохон бүгдийг нь хийчихнэ. Энэ бидэнд юу ч биш гэв. 

	— Хэрэггүй дээ, хүүхдүүд минь. Бид өөрсдөө хийчихнэ гэж Маруся гуай зөрөв. 

	Харин Генка татгалзсангүй. Тэр ч бидний залийг мэдэж байгаа л даа. Бидэнд хамгийн чухал нь Генка бушуухан ажлаа дуусаж бид бүгдээрээ мөсөн гулгуур дээр очих хэрэгтэй байв.

	Генка ухасхийж хаанаас ч юм хоёр хүрз, гурван гаапуу аваад ирэв. Бүгд л хүрз гаапуугаа булаацалдаж, ээлж дугаар тогтоохоос аргагүй болов. 

Автоматаар үүсгэсэн тайлбар]

	 

	Эхлээд хөвгүүд ажилд орлоо. Тэд улайран ажиллалаа. Гэвч явган зам цэвэрлэх нь тийм ч амар ажил биш байлаа. Цасыг нь малтаад авчихад, доороос нь хөлдсөн мөс гарч ирэх аж. Тэр нь малтуурт автахгүй тул Маруся гуай царил авчирч мөсийг нь эмтэлж эхлэв. 

	Дараа нь би царилыг авсанд золиг шиг хүнд эд байлаа. Гэвч би мэдэгдэхгүйг хичээн тэрүүхэндээ ажиллаж дотроо: «Хиймэл дагуул, сансрын хөлөг хөөргөж байгаа манай эринд энэ муу царилаар мөс эмтэлж байх гэж. Энэ царил түүхийн ховор дурсгал байж болох юм. Сүүлийн зуун жил лав энэ мууг үйлдвэрлээгүй биз. Ёстой хэнд ч хэрэггүй эд» гэж зүхэж байв. 

	Ажил дуусах дөхөж байтал Зина ээжтэйгээ суналзан гарч ирэв. 

	Тэр хоёр хувцаслах гэж ёстой зад гоёжээ. Зина шинэ цэнхэр пальто өмсөж, дугуй малгай духдуулжээ. Үсээ богинохон тайрчхаж. Тэрээр ангидаа хамгийн түрүүнд үсээ хяргажээ. Усанд сэлэхэд бас гэзэг нь саад болдог байх нь. Ээж нь час улаан хээнцэр маягийн кавказ малгай өмсжээ. 

	Би хувьдаа гоё хувцаслахыг зөв гэж боддог. Хүмүүс сайхан хувцастай яваа нь сайхан харагддаг л даа. Гэвч энэ удаад бол яагаад ч юм цаг үеэ олоогүй юм шиг санагдав. 

	Хүүхдүүд яг зэрэг Зина руу харцгаалаа. Зинагийн ээж хүүхдүүд рүү эргэж харснаа:

	— Аа энэ чинь та байсан юм уу? Залуу та энэ удаад тун базаахгүй юм бодож олж дээ. Атомын зуунд айлын хашаа цэвэрлээд зогсож байдаг, та тун хачин дамшиг юм аа гэж тэнэг гэж хараах мэт хэлэв. Би ч бол «Дамшгуудын» бүлэгт багтсандаа сэтгэл дүүрэн байлаа. Харин Босина гуай бол намайг ганц чадлаа гэж бодсон байх. 

	— Бид Генагийн ээжид тусалж байна гэж Нина дуугарав. 

	— Танай захирал энэ тухай мэдэж байгаа юу? гэж Босина гуай асуув. 

	— Энд захирал ямар хамаатай юм? гэж миний асуухад

	— Энэ бол хүүхдийн хүчийг мөлжиж байгаа учраас хамаатай юм гэчхээд Маруся гуай руу харснаа, — За, за явъя, Зина минь гээд холдон одов. 

	Миний уур хүрсэн боловч Маруся гуай руу харахаасаа айж байв. Тэгтэл Маруся гуай: 

	— За, болно хүүхдүүд минь, их баярлалаа. Ажилдаа явцгаа гэв. 

	Бид мөсөн гулгуур дээр, усан хулгана болтлоо хөлөрсөн юмнууд ирцгээв. Хувцасны өлгүүрт нь нэг ч хүн байсангүй. Цэвэрлэгч бололтой нэг авгай намхан туранхай хар хүнтэй ярилцаж байв. Бид бөөнөөрөө дайран ортол тэд таг дуугүй болж биднийг айхтар харснаа:

	— Энэ чинь одоо бас юу гэгч болох нь энэ вэ? Энэ хүүхдүүдтэй юу, эвтэй байх арга олдохгүй улс шүү. Дугуйлангуудын хичээл дууссаныг мэдэхгүй байгаа юм уу? За, за гэртээ харьцгаа, гэж мөнөөхөн авгай чанга чанга загнан биднийг хаалга руу шахаж эхлэв. 

	Би гар доогуур нь ганц ухасхийн шургаж ороод эрэгтэй хүн дээр нь очиж учир байдлаа ярьсан чинь бидний аз боллоо. Тэр хүн:

	— Катя гуай, жаахан азнаарай, би энэ хүүхдүүдтэй ярилцаадахъя гэлээ. 

	Хүүхдүүд биднийг тойрон дугуйрахад Костиков тэр хүнийг аргадах гэсэн байртай:

	— Сайн байна уу, ах аа? гэсэнд өнөө хүн:

	— Сайн. Сайн байна уу, эгч ээ, гэв. Ингэж хэлнэ гэж хэн ч бодоогүй тул санамсаргүй явдал болов. Костиков гомдсон ч байж магад. Тэр, энэ хүнийг даапаалъя гэж бодоогүй шүү дээ. Харин нөгөө хүн хөгжилтэйгөөр инээд алдсанд бид бүгд инээцгээв. Гэтэл тэр хүн;

	— Та нар тэгээд ангиараа уран гулгалт сурах бодолтой юм биз дээ. Тэшүүртэй хүн байхгүй биз? Дэлгүүрээс авна гэхээр их үнэтэй. Дугуйлангийн бүртгэл дууссан болохоор дугуйланд бүртгэх арга байхгүй гэв. 

	— Тэгвэл яана аа? Биднүүс хэчнээн их дурлаж ирсэн гээ? Намар бас усан санд очсон чинь ганцхан охиныг авсан гэж 

	Нина хэлэв. 

	«Одоо ч өнгөрлөө. Биднийг, юунд ч хамаагүй нэг л юманд орчих санаатай цэнгэлдэх хүрээлэн хэсээд л явдаг юм байна гэж бодсон байх даа» хэмээн сэтгэл зовов. Гэтэл өнөө хүн:

	— За тийм байж. Чи хүүхдүүдийнхээ нэрсийг жагсаагаад хүн бүрийн нэрийн ард өмсдөг гутлын нь хэмжээг тавь. Тэшүүр олдвол хичээллэж эхэлнэ гэж надад хэлэв. 

	Намайг ухасхийн, хүүхдүүдийнхээ зурагтай дэвтрийг гаргаж өгөхөд тэр хүн дэвтрийг маань аваад яаралгүй, нааш цааш эргүүлэн үзсэнээ:

	— Та нар хаана зургаа авхуулсан юм? гэж асуув. 

	— Их дэлгүүрийн автомат түргэн зургийн газар. 

	— Хараач хөөе... гэх нь миний дэвтэр сонин санагдсан бололтой. Тэгснээ: — За хүүхдүүд минь, би дүрмээс гадуур л юм хийж байна. Гэвч шинэ юм сэдэж санаачлагчдад би биширдэг юм. Үнэн сэтгэлээсээ л хандаарай. Хожимдож болохгүй. Та нарт хичээлээс гадуур заая гэв. 

	 

	* * *

	 

	Нэг өдөр Наташа манай ангид ирж:

	— Бүлгэмийн зөвлөл Борис Збандутын зохиож байгаа ажлыг сайшааж байна. Хоёрын «Б»-гийн октябрьчуудад бас нэг удирдагч хэрэгтэй гэнэ. Ахлагч болох хүсэлтэй хүн байна уу? гэтэл Саша Смолин гэнэт өөрөө гараа өргөв. 

	Гайхсандаа миний нүд орой дээрээ гарчихыг хараад Сашкагийн нүүр улайсан боловч гараа буулгасангүй ээ. 

	— Смолин, чи юу? гэж Наташа гайхав. 

	— Юу гэж? Найдаж болмооргүй байна уу гэж Сашка асуув. 

	— Смолин өөрөө хүсэж байгаа болохоор итгэж болно шүү дээ. Та нар надад итгэсэн шүү дээ гэж би хэлэв. 

	Ингээд Сашка Смолин хоёрын «Б»-гийн октябрьчуудын багийн ахлагч боллоо. 

	Хэдхэн хоносны дараа тэрээр над дээр ирж:

	— Чиний хүүхдүүд минийхийг бодвол хичээлдээ сулхан амьтад юм гэх нь тэр. 

	— Чи яагаад тэгж бодов? Ахлагч болоод удаж шалиагүй байж юм бүхнийг мэдчихэв үү? гэхэд

	— Яагаад гэвэл, журналуудыг нь харьцуулж үзсэн юм. Танайхны дүн, манайхныг гүйцэхгүй юм. Чи хар л даа гээд Хоёрын «А», «Б»-гийн дүнг нямбайлан хуулсан дэвтрээ надад үзүүлэв. 

	— Чи ёстой, үг үсгийн хойноос үхширтэл хөөцөлдөгч, хоцрогдмол этгээд байна. Дүн, бүх юмыг хэлж өгдөггүй юм. Миний хүүхдүүдийн сэтгэл нь сайхан гэж би хэллээ. 

	— Миний хүүхдийн сэтгэл муухай гэж үү?

	— Тийм байх. 

	— Нэг цацагт хяруул юм бодож явсаар байгаад шөлтэй хоол руу орчихсон юм гэнэ билээ. 

	— Чи тэр хоолыг нь идчих ээ биз?

	— Үгүй дээ. Танил цацагт хяруулынхаа шөлийг уудаг хүн би биш. 

	— За тэгвэл тэр цацагт хяруул чинь одоохондоо амьд мэнд, хоёрын «Б»-г гүйцэж түрүүлэхийн төлөө чармайж яваа гэдгийг хүний биеийн анатомид толгой гэж нэрлэгддэг наад муу бөндгөртөө сайн болгоож яв гэж хэлчхээд барьж явсан одон бөмбөгөө дээш нь шидэн барьж аваад яаралгүйгээр холдон зайлав. 

	 

	* * *

	 

	Өглөө би бас л Нина дээр гүйж очлоо. 

	Сэрэхгүй унтаад хичээлээ тасалчихна гэж бодоод өдөр бүр очдог болоод байгаа юм. Нойртой гэж жигтэйхэн. Шөнө орой унтана. Өглөө сэрнэ гэж байхгүй. Эмээ нь бүр дийлэхээ байгаад би гүйж очдог болсон юм. Бид хоёр хамт өглөөний гимнастикаа хийгээд Нина цайгаа уугаад бид сургуульдаа хамт явдаг болсон юм. 

	— Бүх юм бэлэн үү? Гимнастикаа хийхэд бэлтгээрэй, пянзаа тавь гэлээ. 

	Хөгжмийн аянд гимнастик хийх нь илүү хөгжилтэй гэж би бодсон юм. Тэгээд бид мексик ардын нэгэн аялгуунд хийдэг байв. Гэтэл Нина:

	— Бэлэн юм юу ч алга. Эмээгийн хөл нь өвдөөд цай ч үгүй байцгаана гэх нь тэр. 

	— За байз, тэгээд эмээ чинь хаана байна?

	Бид хоёрыг өрөөнд ороход эмээ нь уйтгартай нь аргагүй орондоо хэвтэж байв. 

	— Сайн байна уу? Боря, хөл өвдөөд өнөөдөр босож чадахгүй нь. Тэгээд идэх юмаа авч чадсангүй. 

	— Талх бий юу гэж би асуув. 

	— Байхгүй. Эмээ оройд талх авдаггүй. Өглөө шинэ талх авах дуртай гэж Нина өгүүлэв. 

	— Бүр багаасаа тэгээд сурчихсан юм гэж эмээ нь гэмшсэн янзтай хэлэв. 

	— Яарах хэрэгтэй байна. Өнөөдрийн гимнастикийг хойшлууллаа. Би талх маслонд гүйгээд ирье, чи цайгаа буцалгаад, өндөг чанаад байж бай. 

	Таван минут хэртэй болоод гүйж ирэхэд Нина газаа хамаг байдгаар нь нээсэн байв. 

	— Газыг ингэж их нээж болохгүй. Данх чинь шатчихна гэж зааж өглөө. 

	— Боря, миний чанасан өндөг цөмөөрөө хагарчихсаан гэж Нина хэлэв. 

	— Өө муу шушмаа жаал. Өндгийг буцалсан усанд хийхдээ давс хийдэг юм шүү дээ. За сууж цайгаа уу. Би эмээг чинь хооллоодохъё гээд аяганд цай хийж хэрчим талханд масло нааж хоёр өндөг аваад эмээ дээр нь орж:

	— Эмээ, май, цайгаа уучих. Тэгвэл бие тань дээрдэнэ гэвэл

	— Иш Боря минь, над шиг тромбофлебиттэй хүн өндөг идэж болохгүй гэсэн. 

	— Ямар хүнд гэнэ ээ?

	— Вений үрэвсэл. Хөгшин хүнд тусдаг өвчин. Өндгөнд энэ өвчнийг хурцатгах бодис байдаг юм. 

	— Өө, би мэдсэнгүй л дээ. Тэгээд та юу идэх бил ээ?

	— Цай уугаад талх идчихье, ямар юмаа хийж тэр Африк руу ч явцгаасан юм, бүү мэд. Дууддаг ч юм бил үү, байдаг ч ом бил үү. 

	— Дуудаад яах юм бэ? Тэднийг явсаар Африкт хүрэхэд нь та эдгэчихнэ гэж бид хоёрыг ярьж байтал,

	— Боря, би цайгаа уучихлаа. Одоо явахад бэлэн гэж Нина өгүүллээ. 

	Эмээг харсан чинь яагаад ч юм өрөвдмөөр харагдахаар нь

	— За чи сургуульдаа яваад хэрэггүй. Би багшид чинь хэлчихье. Нэгдүгээр цагийн хичээл тасраг. Харин хоёрдугаар цагаас нь өөр хүн явуулъя за юу? гэж асуухад

	— За гэж Нина зөвшөөрөв. 

	Гадаа гудамжинд Толя Костиков намайг хүлээгээд зогсож байлаа. Тэрээр Нина бид хоёрыг хамт гарч ирнэ гэж хүлээж байжээ. 

	— Яасан их удав аа? Хожигдоно байх аа. Нина бид хоёр өнөөдөр дежур юм сан. Жижүүрүүд хамгийн түрүүнд ангидаа ирсэн байх ёстой гэж өөрөө хэлээ биз дээ?

	— Хэлсээн. Нинагийн эмээгийн бие муу байна. 

	— Бие нь муудаад аа? Би ч бас саяхан мөхөөлдөс идсээр байгаад хоолойгоо өвтгөсөн. Тэгээд тариа хийлгэж, ээж надад тариа болгоны дараа нэг чихэр өгч байсан. Тэгэхээр нь би ёстой тэсэж байгаад хэчнээн ч тариа хийлгэхэд чадахаар байсан. Харин Нинагийн эмээ яасан? Ханиад уу? Гахай хавдар уу?

	— Үгүй ээ. Ондоо, хөгшчүүдийн өвчин, өндөг идэж болохгүй, энэ тэр гээд л

	— Тэр чинь базаахгүй хэрэг ээ. Би өндгийг аргатал нь чанаад идэх дуртай. Ээж цагааныг нь, би зөвхөн шарыг нь иддэг юм гэж Костиков ярив. 

	— Чамайг чинь харин октябрьчуудын цуглаанаар авч хэлэлцэх хэрэгтэй юм байна. Чамайг буруу хүмүүжүүлж байгаа юм байна. Нэг тариа хийлгээд нэг чихэр иднэ, өндөгний бол зөвхөн шарыг нь иднэ. Хүлэмжийн таримал ургамал шиг өсөж байгаа хүн байна гэхэд Костиковын махлаг дугараг царай нь час улайв. 

	— Зарим юманд дуртай, заримд нь дургүй байж болохгүй гэж үү дээ?

	— Болох ч болно л доо. Гэхдээ чиний ярьж байгаа дуртай, дургүй ч арай л нэг ондоо юм шиг байна. Чи том болоод сибирьд явлаа гэж бодъё. Тэнд хэн чамд өндөгний шарыг нь ялгаж өгөх юм бэ?

	— Би Сибирьд явахгүй ээ. Хойд мөсөн далайд очиж, туйлчин болно. 

	— Хойд мөсөн далай гэнэ ээ? Тэр тусмаа тэнд чинь далан градусын хүйтэн газар тийм бэлэн зэлэн юм ховор биз гэхэд Костиков инээд алдав. 

	— Яав, миний бодоход инээдтэй юм юу ч алга гэж би гайхав. 

	— Хойд мөсөн далайд консерв аваачдаг уу?

	— Аваачдаг гэж намайг хэлэхэд,

	— Тэгвэл би тэнд чинь консервлосон өндөг идэх юм байна. Түүнийг чинь өндөгний дан шараар хийдэг юм гэлээ. 

	Костиковын зальтай гэдэг нь. За тэр ч яах вэ. Харин би Нинагийн эмээд яаж туслахаа бодсоор тэдний ангийнхнаас нь тэднийд жижүүр томилохоор шийдэв. Тэгээд эхний таван хүнийг бодож олоод хичээлийн дараа Нинаг хоол идүүлэх гэж гэртээ авчрав. Хаалга аяархан онгойлготол,

	— Пөөх танай үүдний өрөө яасан том юм бэ? Манайх жижиг шүү дээ гэж Нина дуу алдав. 

	Би, Ольга Андреевна дуулчихвал юу ч болох юм билээ гэж бодоод, чимээгүй бай гэсэнд Нина:

	— Танайд чанга ярьж болдоггүй юм уу? гэж асуулаа. 

	— Болно оо. Гэвч манай айлын хүн унтаж байгаа ч юм бил үү? Чи хувцсаа тайлаад тэр өрөөнд ор, би хоолоо халаагаадахъя гэв. 

	Хамгийн гол нь ээжийг ирэхээс өмнө хооллож амжих хэрэгтэй байв. Гэвч Нинаг хөөх нь эвгүй, харин тэрээр юм ярих гэхээс ярих юм олж ядах аж: 

	— Их амттай шөл байна. Манай ээж бас их амттай шөл хийдэг юм. Харин эмээ бол хүрэн шөл, янз бүрийн ногоотой шөлөнд дуртай л гэнэ.

	— Хоолоо идэх үедээ би хэлгүй, дүлий болчихдог юм гэж намайг хэлтэл ээж орж ирэв. 

	Ээж Нинаг харснаа ургаа хад шиг хөдөлгөөнгүй зогсчхов. Шодон гэзэгтэй годгор цагаан охин биш, луу харсан лугаа адил дуугарч чадахгүй зогтусав. 

	— Сайн байна уу, та? гэж мэндлэхдээ Нинагийн царай нь час улайж, би ч гэсэн ямар нэгэн буруу хэрэг хийгээд баригдсан юм шиг нүүр улайчхав. 

	— Сайн, сайн байна уу? Жаал охин минь, суу суу. Би одоохон гараа угаачхаад та нартай цуг сууж хоолоо иднэ, гэж ээж хэллээ. Ээжид миний баярласан гэдэг хэмжээгүй. Ээжийгээ үнсэхэд ч бэлэн байв. Тэгээд:

	— Ээж ээ, ээж ээ, Нина таныг их амттай шөл хийдэг юм байна гэсээн... гэхэд,

	— А чи чинь аав ээж нь Африк явсан Нина юу?

	— Тийм ээ, ээж ээ. Нинагийн эмээгийн нь бие тааруухан, тэгээд энэ хоёр хоолгүй байгаа болохоор би Нинаг аваад ирсэн юм. Одоо бид эмээ дээр нь очно. Нэг юм бодож олсон гэтэл ээж галынхаа өрөө рүү гүйн оров. Ольга Андреевна бидэн дээр ирж, ямар нэгэн юманд гайхсан юм шиг толгойгоо сэгсрэв.

	— Таны хүүг Сибирьд байдаг гэж Боря надад ярьсан гэж Нина дуугарав. 

	— Боря чинь их сайн хүү байгаа юм гэж Ольга Андреевна хэлэв. Тэгтэл ээж гал тогооноос хоёр савтай хоол авчирч:

	— Май, Нина үүнийг эмээдээ өгөөрэй. Хөөрхий, өлсөж байж яаж болох вэ? гэв. 

	— яах вэ, яах вэ. Зүгээр гээд Нинагийн нүүр улайв. Ээж: 

	— Боря, чи үүнийг асгачхалгүй аваачаад өг гэв. 

	Би уг нь элдэв шалдав сав суулга, тортой юм барьж явахдаа үнэн дургүй. Харин энэ удаа бол тортой юм барьсандаа ер ичсэнгүй. Харин «манай ээж сайн хүн юм даа» гэж бодож явлаа. Нинагийн байшингийн үүдэнд биднийг бусад маань хүлээж байв. Би тавхан хүнийг ир гэсэн боловч тэд бүгдээрээ иржээ. 

	— Та нар юунд бүгдээрээ ирээв? гэж намайг асуухад Гена Семагин гоморхсон байдлаар:

	— Яах вэ дээ Боря минь, бид бүгдээрээ л Нинад тусалмаар байна шүү дээ гэв. 

	— За тэгвэл яая гэх вэ. Та нарыг хэдэн бүлэг болгоё гээд тэднийг тоолов. 

	— Нэгдүгээр бүлэг сахарт, хоёрдугаар нь хүүхдийн будаанд, гурав дахь нь эмнэлэг рүү явж эмч дуудна, дөрөв дэх нь нөөц бүлэг. Одоо Нина бид хоёр дээшээ гарч мөнгө авч ирье. 

	Бид сэмхэн хаалгаа онгойлгож ортол Толя Костиков чанга чанга ярих нь дуулдав. Тэрээр жижүүр юм. 

	—... Надад муу зан ч бий л дээ. Би чихэр, жимс мэтийн амттан, өндөгний шар хоёрт их дуртай. Тэгсэн Боря өнөөдөр намайг эрх амьтан байна гэлээ. Би гэртээ очоод ээждээ ярьсан чинь, өндөгний дундхын хувьд ч үнэн л дээ. Харин амттай юманд хүүхэд ер нь дуртай байдаг юм гэлээ. Та юу гэж бодож байна?

	— Би ч гэсэн бас яг тэгж бодож байна. Амттай юм хоолонд дургүй болгохгүй л байвал муу ч юм болохгүй л дээ. 

	— Үгүй, зүв зүгээр. Би бялуу идчихээд хоолоо зүв зүгээр идчихдэг гэж Костиков баярлав. 

	Нина инээд алдсанд, бид хоёрыг ирснийг мэдээд Костиков ухасхийн гарч ирэв. 

	— Костиков, чи өвчтэй хүнд амар заяа үзүүлэхгүй юм яриад л байв уу? гэхэд,

	— Би зүгээр, хөгжөөх гэсэн юм гэж Костиков хэллээ. 

	— За яах вэ, Костиков чи яв даа. Одоо Нина эмээтэйгээ жаахан байж хоолыг нь идүүлнэ гээд би эмээгээс мөнгө авч гадаа гарлаа. 

	— Сахарт явах бүлэг наашаа. Килограмм элсэн чихэр аваарай.  Май энэ мөнгө. Хэн чинь мөнгөө барих юм гэхэд,

	— Би хариулт мөнгөө дандаа мартчихдаг юм гэж Вера Соловьева хэлэв. 

	— Би мөнгө тоолохдоо удаан болохоор зогсож байгаа улсууд загнаад байдаг юм гэж Гена Семагин дуугарав. 

	— Би танихгүй хүмүүстэй ярихаараа ээрээд байдаг юм гэж Гога Бунятов хэлэв.

	— Энэ ч бага хэрэг. Би ээрдэг гэж бүү бод. Тэгээд л гүйцээ. Май, чамайг ахлагчаар томиллоо. Юун ч олон янзын болохгүй бүтэхгүй юм хэлдэг юм бэ дээ?

	Би хүүхдүүдийнхээ нэг хэсгийг будаанд, нөгөөг эмчид явууллаа. Эмнэлэг рүү явсан хүүхдүүд хамгийн түрүүнд эргэж ирэв. Тэд эмч дагуулаад иржээ. Эмч дуудах журам мэдэхгүй болохоороо тийм хурдан бүтсэн аж. Урьдаар дуудлага бичүүлчхээд гэртээ харьж эмчийг хүлээх учраа мэдэхгүй эмнэлэг дотор суугаад эмч өгөхийг хүлээгээд байж. Та нар одоо явж болно. Жаахан азнаад эмч очно гэж тайлбарлавч тэд суугаад л байж. Тэгтэл нэг настайвтар хүн ирж, би эмч байна. Миний ажлын цаг дууслаа, гэвч та нартай хамт дуртайяа явах байна гэжээ.

	— Чимээгүй байцгаа, та нар шуугилдаад өвчтөний зүрхний цохилтыг ч дуулдуулахгүй байна гэж эмч хэлэв. 

	Эмч удалгүй явахдаа:

	— Та нарын хэн нь өвчтөний хамаатан садан бэ? гэж асуув.

	— Би гэж хэлэхэд нь эмч нүднийхээ шилний дээгүүр Нинаг харлаа. Эмчийн хөмсөг нь өтгөн буурал, толгой нь халзан агаад өнгөлөн зүлгэсэн гуулин шанага мэт гялалзах аж. 

	— Чи юу? Арай ахмад шиг хүн байна уу?

	— Боря байна. Манай ахлагч.

	Эмч над руу бас л сэжигтэй янзтай харж:

	— Аюултай юм алга. Жаахан үрэвсэл байна. Гэсэн ч босож хэрхэвч болохгүй. Хэвтэрт байлгахыг нөхөр ахлагч та хариуцна шүү гэлээ. 

	— Ойлголоо гэж би хариулав. 

	— Их сайн байна. Одоо би эм бичиж өгнө. Та нар аптекаас аваарай. Өвчтөнд буудай, улаан лооль, мах өгч болохгүй. 

	— Тэгээд юу өгч болох бэ? гэж би асуулаа. 

	— Миний дээр хэлснээс л бусад нь болно. Цөцгийтэй аарц, шинэхэн загас, янз бүрийн будаа агшааж өгч болно. Спиртийн ундаа хэрэглэж хэрхэвч болохгүй нь мэдээж хэрэг. Архи, жимсний дарс, пиво ч гэсэн адил. Тамхи татаж болохгүй гээд эмч явав. Эмээг бид нар л сувилахаас өөр аргагүй дээ гэж би бодов. 

	Дашрамд хэлэхэд Сашка маань октябрьчуудтайгаа жинхэнэ ёсоор ажиллаж эхэлсэн байлаа. Бидний зохиож байгаа ажил, түүний амар заяаг үзүүлэхгүй байгаа нь тодорхой байлаа. 

	Нэг өдөр сургууль дээрээ иртэл Сашка над руу ирж хайнгадуухан янзаар, хуйлаастай цаас өгөөд:

	Унш гэнэ. 

	— Цаасыг дэлгэж үзвэл:

	— Хоёрын «Б» анги, сурлага ариун цэврээрээ хоёрын «А»-г уралдаанд уриалан дуудаж байна» гэж том үсгээр дармалдан бичээд дотор нь Сашка Смолин болон ангийн гурвалжин гарын үсгээ зурсан байлаа. 

	Би Сашка руу харангаа «Ёстой дамшиг юм даа. Хэдийд уриалан дуудахаа бас мэддэг байна шүү. Өөрийн нь ангийн сурлагын дүн манайхаас илүү байхаар тэгж байхгүй юу» гэж бодлоо. Гэсэн ч

	— Тэгье л дээ. Бид танай уриалгыг хүлээн авъя. Харин манайх түрүүлнэ гэдэгт би итгэлтэй байна гэж хэлэв. 

	Маргааш нь бид энэ тухайгаа Наташад ярилаа. Тэрээр зөвшөөрлөө. Гэвч аль аль талыг бүрэн хамрахын тулд ахлагчид ч бас хоорондоо уралдах хэрэгтэй. Тэгэхгүй бол зөвхөн ахлагчийн ажилдаа улайраад өөрсдийнхөө хичээлийг ч мартах болно гэлээ.

	Энэ ярианы дараа би хүүхдүүд дээрээ очиж саяын явдлыг ярьж, хоёрын «Б»-г гүйцэж түрүүлэхээр хатуу шийдэцгээлээ. Тэд аливаа нэгэн ажлыг тун халуун дотно хүлээн авдаг нь надад их аятайхан санагддаг юм. 

	— Надад найдаж болно шүү. Би дандаа сайн авна гэж Толя Кобтиков өгүүллээ. 

	— Надад ч гэсэн итгэж болно гэж Гена Семагин хэллээ. 

	— Надад ч гэсэн, надад ч гэсэн гэж бүгд зэрэг шуугилдав. 

	— Өөрсдийнхөө дутагдалтай л тэмцэх хэрэгтэй байна. Бидний дутагдлын их гэдэг нь. Зарим нь нойр ихтэй гээд би Нина руу харлаа. Зарим нь биеэ магтах дуртай... гээд Толя Костиков руу харлаа. Зарим нь учиргүй залхуу, гэртээ юу ч хийдэггүй гэтэл,

	— Би яаж дутагдалтайгаа тэмцье дээ? «Ээрэхгүй юм шүү» гэж бодовч сэтгэл хөдлөөд, ээрч эхэлдэг юм гэж Гога Бунятов дуугарав.

	— Өөрөө өөрийгөө захирч чаддаг болох хэрэгтэй гэхэд Нина хажуугаас: 

	— Чи бас дуу дуулж байх хэрэгтэй. Аав намайг дуу дуулж бай гэдэг гэв. 

	— Манайх хажуудаа айлтай. Тэднийх дургүйцэх байх даа гэж Гега урамгүйхэн хэлэв.

	— Чи манайд ирж бай. Манай эмээ дуунд их дуртай. Хоёулаа хамт дуулж байя. 

	— За тэгье. Тэгээд нэг үзье гэж Гога хэллээ. 

	 

	* * *

	 

	Нэг орой Нинагийнхаас харьж явтал Леонид Сергеевич уран гулгалтын дасгалжуулагч маань явж байлаа. Дугуйланд нь орсноосоо хойш бид түүнтэй сайн нөхдийн харьцаатай болсон юм. Гэтэл намайг харсан мөртөө хараагүй юм шиг өнгөрөөд явлаа. Тэгэхээр нь би:

	— Леонид Сергеевич гэж араас нь дуудахад тэрээр зогслоо. 

	Нойтон цас малгай пальтоны нь захыг шавж, бөгтийсхийн царай муутайхан зогсох нь ондоо хүн шиг харагдав. Тэрээр:

	— За, шинийг санаачлагч минь, хаачиж явна даа? гэв. 

	Би гэр лүүгээ явж байсан хэр нь, хаашаа ч зориогүй, дэмий сэлгүүцэж явна гээд хэлчихлээ. Тэгтэл тэр:

	— Би ч гэсэн бас дэмий сэлгүүцэж явна гээд баярлав. 

	«За та ч худлаа л хэлчих шиг боллоо доо. Гэвч би үүнд тань хууртахгүй ээ. Ийм өдөр ингэж зүгээр сэлгүүцдэггүй юм даа» гэж би бодлоо. Хэсэг дуугүй зогсоцгоосноо:

	— Леонид Сергеевич, та юу гэж бодож байна? Манай хүүхдүүдээс ер нь олигтой юм гарах болов уу? Хэн нэг нь нэртэй уран гулгагч болбол мөн сайхан аа гэж би ам нээв. 

	Энэ тухай ярих цаг нь биш боловч ямар нэгэн юм түүнээс асуух хэрэгтэй байлаа. 

	— Гаралгүй яах вэ гээд нэг түгдэрснээ, — Шинийг сэдэгч минь, надад нэг санал байна. Хоёулаа манайд очъё, манайх энүүхэнд. Жаахан сууж ярилцъя гэхэд нь би зөвшөөрөв. Леонид Сергеевич тусдаа ганц өрөө байртай ажээ. Шүүгээ, ширээ, сандал гээд ер нь айлд байдаг л юм байна. Тэр дотроос нэг том шүүгээ нүдэнд тусав. Тэр дотор мөнгөн цом, болор ваарууд тавиастай, том дугараг медалиуд өлгөөтэй ажээ.

	— Далайчны маягаар давстай кофе ууцгаана аа. Сайхан байдаг юм. Чи ууж үзсэн үү? гэж Леонид Сергеевич асуув. 

	— Үгүй ээ. Үзээгүй гэх мөртөө зориг орж: — Түрүүн та гудамжинд яагаад хажуугаар өнгөрөөд явчхав? гээд асуучхав.

	— Чамайг яарч байгаа ч юм бил үү гэж бодоод, дараа болохыг хүсээгүй юм. Хүн ажилтай байхад дараа болох шиг олиггүй юм хаа байх вэ гэв. 

	Бид хоёр давстай кофегоо уулаа. Нээрэн л амттай юм. Усан цэргүүд янз бүрийн л юм бодож гаргадаг хүмүүс юм.

	— Энэ таны цомууд уу? гэвэл. 

	— Манай эхнэр бид хоёрынх. Аль, дайны өмнөх юм. Дайнаас өмнө бид хоёр хос гулгалтад олон шагнал авсан сан. 

	— Дайнаас хойш гулгахаа больчихсон юм уу?

	— Эхнэр маань фронтод сувилагч хийж яваад амь үрэгдчихсэн юм гэхэд нь би таг дуугүй болов. Эмзэг юмыг нь сануулсандаа надад эвгүй санагдав. Леонид Сергеевичийн урам хугарч, сэтгэлд нь гуниг төрөх шиг болов. Ийм үед яах ч арга олдохгүй тун хэцүү. Хүнд тус болмоор санагдавч юугаар яаж тус болох вэ, бүү мэд шүү дээ. 

	— Та тэгээд ганцаараа суудаг юм уу?

	— Ганцаараа. Хүү минь Сибирьд явсан. 

	— Тэгвэл таныг бид октябрьчуудынхаа багт элсүүлж авъя л даа. Та зургаа бэлтгээрэй. Би дэвтэртээ наачихна. 

	— Тэгье л дээ, шинийг сэдэгч минь. Чиний саналыг би хүлээж авъя. 

	Энэ санал миний бодоход муу ч үгүй санал байлаа. Манай багачууд хэнийг ч гэсэн хөгжөөгөөд өгөх хүүхдүүд байгаа юм. 

	Леонид Сергеевичийн сэтгэл сэргээд явчих нь надад ажиглагдав. 

	 

	* * *

	 

	Би Леонид Сергеевичийнд удаан сууж оройтоод, түүхийн даалгаварт унших ёстой юмаа уншиж амжилгүй хичээлдээ ирлээ. Тэгээд одоо намайг самбарт дуудаж, Сашка бид хоёрын уралдаан хоосон яриа болж өнгөрөх нь дээ гэж бодож баахан хулчийж суулаа. Тэгтэл харин яг түүхийн хичээл орохын өмнө хоёрын «А»-гийн багш Александра Ивановна над дээр ирж:

	— Боря, би яаралтай явалгүй болохгүй боллоо. Гэтэл манайх тооны контрольтой. Чи очоод тэднийг эмх замбараатайхан байлгаж энэ цагийг өнгөрөөж өгөхгүй юу? гэв. 

	— Би өөрийнхөө хичээлийг яах вэ?

	— Би багштай чинь ярилцаад тохирчихсон гэв. 

	Намайг гүйж очиход хүүхдүүд нам гүм сууцгааж байв. Тэд контроль хийж дадаагүй ажээ. Би багшийн суудал дээр суулаа. Удалгүй Нинагийн царайгаар нь, бодлогоо бодож чадахгүй байгааг нь мэдлээ. Тэгэхээр нь партнуудын нь хоорондуур нааш цааш явж харвал хүүхдүүд бүгдээрээ бараг нэг ижил алдаа хийсэн байх юм. Би гараа өвдтөл базлан чимхэж суухдаа: «Түүхийн хичээлээс нэг мултарч бүх юм овоо өөдрөг явсан сан. Одоо ингээд өнгөрдөг байжээ» гэж бодов. 

	Үнэнийг хэлэхэд би тийм ч удаан шаналж тээнэгэлзсэнгүй: Тэр дороо цаас авч бодлогыг бодоод дамжуулчхав. Хонх дуугарч Александра Ивановнаг эргэж ирэхэд хүүхдүүд бодлогоо бодож дууссан байлаа. 

	Би ангидаа ирж. Сашкаг түүх дээр муу авсныг дууллаа. Яагаад тэгсэн юм бүү мэд, бодвол бас л над шиг давтаагүй ирсэн юм байлгүй. Сэтгэл санаагаар их унасан харагдахаар нь өрөвдөж:

	— Чиний өнөөдрийн авсан мууг тооцоонд оруулахаа больё л доо, тэгэх үү? гэхэд,

	— Яах юм, би засчихна гэж Сашка бардам хэллээ. 

	Харин маргааш нь муу Сашка маань бүрмөсөн сүйрэх нь тэр. Манай анги контрольдоо дан тав, дөрөв авч, харин Сашкагийн ангиас хэдхэн хүүхэд дунд, тэгээд муу ч авсан байлаа. Бид тэргүүн байранд орох нь лавтай боллоо. Сашка саахалзаж явдгаа больж тун уруу царайтай, өрөвдмөөр харагдаад байхаар нь тайвшруулж сэтгэлийг нь засах гээд контролынхоо тухай ярьчихлаа. 

	— Яана гэнэ ээ? Энэ ч харин шившигтэй юм байна даа гэж хэлэхдээ царай нь улайж: — Хориотой арга хэрэглэж дээ. Биеийн тамирын тэмцээнд бол ингэж булхайцсан хүний, дахин тэмцээнд орох эрхийг нь бүрмөсөн хасдагийг чи мэдэх үү? гэв. 

	— За, сургахаа боль. Хожигдсондоо уур чинь хүрээд байна уу?

	— Найз гэж байх, тэгээд өөрөө ийм юм хийж байх гэчхээд Сашка зайлан одов. 

	Би сэтгэлээр уналаа. Сашка над руу нэг ч харахгүй, намайг огт анзаарахгүй байгаа дүр үзүүлээд байхаар нь хичээлийн дараа би өөрөө түүн дээр очлоо. Очоод юу ч дуугарсангүй. Дуугарах ч юм олдсонгүй, бүх юм тодорхой байлаа. 

	— Би Наташад бүгдийг нь ярьсан гэж тэр хэллээ. Ярьчихжээ гэж бодонгуут Наташа, Александра Ивановна, ээж, Иннокентий Иннокентьевич нар яах бол гэхээс тэдний царай нүдэнд ээлжлэн харагдаж эхлэв. Юу хийж байгаа минь энэ вэ? Би хэчнээн хүнийг мэхлээ вэ? Одоо надад, гэрээсээ хөөгдсөн ч багадахаар байна. 

	Хүмүүсийг би бүгдийг нь хуурчээ. 

	— Хэрэв миний хийснийг чи хийсэн бол, би ингэж их шуугиан дэгдээхгүй байсан гэж намайг хэлэхэд,

	— Би ч гэсэн ингэж том хэрэг болгохгүй байсан юм. Даанч би өчигдөрхөн хэзээ ч худал хэлэхгүй, дандаа шударга байна гэж өөрөө өөртөө амласан юм гэж Сашка хэллээ. 

	Бүх юм дуусжээ. Надад ийм азгүй явдал хэзээ ч тохиолдож байгаагүй тул би яах аргаа мэдэхгүй байлаа. 

	— Чи Наташа дээр оч гэж Сашка хэллээ. 

	— Би чамайг үзэн ядаж байна. Чи намайг ёстой сүйтгэлээ. Хамаг юм баларлаа гэж би хэлэв. 

	— Чи тун базаахгүй юм хийж дээ. Хүүхэд хүмүүжүүлэх ажлыг чамд найдаж болохгүй байсан байна. Чи их хөнгөн хийсвэр хүн юм. За ерөнхийдөө октябрьчуудын багийн ахлагчаас би чамайг чөлөөлж байна. Харин чамайг бүлгийн цуглаанаар авч хэлэлцэнэ. Чамаас болж Александра Ивановнад л эвгүй юм бүү болоосой гэв. 

	Маргааш нь Леонид Сергеевичийн дугуйланд очих ёстой байсан боловч би очсонгүй. Ганцаараа гэртээ суугаад байлаа. Удаан ч суулаа. Харанхуй боллоо. Гэвч би гэрлээ асаахгүй л суугаад байлаа. Гэнэт хонх дуугарахад нь үүд тайлж өгвөөс Леонид Сергеевич өөрөө ирчихсэн зогсож байв. 

	— За сайн байна уу? Шинийг сэдэгч минь, яагаад их уруу царайтай байгаа юм? гэх нь болсон явдлыг огт мэдээгүй бололтой. 

	— Зүгээр гэж би хариулав. 

	— Юм ярих дургүй байна уу?

	— Үгүй ээ. 

	— За тийм байдаг байж. Тэгвэл хоёулаа дуугарахгүй ээ. Гэвч хамт байвал арай хөгжилтэй. Тэгээд дуугаралгүй нэлээд удаан сууцгаав. Харин сэтгэл санаа ялимгүй дээрдэж байгаа нь өөрт ажиглагдав. 

	Өөрийнхөө тухай бодоход тун өрөвдөлтэй, Сашкаг ч гэсэн бас өрөвдөөд байлаа. 

	Танай октябрьчуудын дэвтэрт наалгах зургаа авчирлаа. 

	Одоо энэ тухай ярихын ч хэрэг байхгүй гэж dи гараараа дохисон боловч зургийг нь авлаа. Нэг эмэгтэй хүнтэй хамт авхуулсан зураг байв. Энэ бол фронтод амь үрэгдсэн эхнэр нь гэдгийг би шууд таав. Хоёулаа бэлтгэлийн хувцастай, хөгжилтэй, инээснийu нь харахад ямар нэг тэмцээнд амжилттай оролцсоныхоо дараа, мөсөн гулгуур дээр авхуулсан зураг бололтой. 

	— Өөр хөгжилтэй зураг алга. Уйтгартай гарсан зургаа өгөөд яах вэ гэж байна гэж хүүхдүүддээ тайлбарлаарай. Тэгээд бас би ганцаараа хоёр хүнийг: өөрийгөө ч, авгайгаа ч төлөөлөн амьдарч байна. Тэр маань ёстой танай хүүхдүүдэд яг таарах хүн байсан юм. 

	Яг ингэж ярьж байтал үүдний хонх дуугарав. Би гүйж очин онгойлгож өгтөл Наташа ирчихсэн зогсож байв. Яасан ч хурдан гүйж ирдэг юм билээ дээ. Манайд нэг ч ирж үзээгүй мөртөө одоо болохоор нисэх шахам дэгдээд ирж гэнэ. 

	— Ээж алга. Арай эрт ирчхэж дээ гэчхээд хаалгаа хаачихмаар санагдсан боловч яг энэ үеэр Леонид Сергеевич миний дэргэд хүрч ирэн:

	— Юу болоов? гэж асуув. 

	Миний сэтгэл санаа хэдийгээр их үймэрсэн байсан ч, Леонид Сергеевич ирсэн явдал, Наташад ямархан нэгэн сэтгэгдэл төрүүлэхийг би ажиглаадхав. 

	— Надад Борягийн ээжтэй ярих хэрэг байна. Би сургуулиас явж байна. 

	— Бид ээжийг нь оролцуулалгүйгээр бүгдийг нь шийдчихье. Хувцсаа тайл, ор. 

	Леонид Сергеевич жинхэнэ номын ёсоор үйлчилж пальтогоо тайлахад нь туслав. Харин Наташагийн царай улайчхав. Энэ ч мэдээж хэрэг. Анх удаа эрэгтэй хүнээр үйлчлүүлж байгаа нь энэ биз. Тэр хоёрыг эелдэг зангаараа уралдаж байхад нь би тэднээс хөндийхөн шиг ажиг ч үгүй зогсож байв. Харин сэтгэл дотор бол уйтгар гунигаас болж хамаг юм эргэн хөрвөж байвч би тэрүүхэндээ, тэдний бие биедээ сайрхахыг нь ажиглаж зогсов. Миний дотор ямар хэцүү байгааг хорвоод хэн ч тааж мэдэхгүй байгаа биз. Гэвч би алив юмыг тэвчиж чаддаг юм л даа. Леонид Сергеевич Нинаг манай өрөө рүү дагуулан орж, би Ольга Андреевнагийнх руу оров. 

	Манай байшингийн хана нь нимгэн, тэр өрөөнд ярьж байгаа юм энд дуулддагт хэн ч буруутан байх вэ дээ. 

	— Октябрьчуудыг хүмүүжүүлж чадна гэж би түүнд итгэсэн юм. Гэтэл тэр... Өөрөө хуурамч амьтан юм. Тэгээд тэд нарт бас хууран мэхлэхийг зааж байна. Ямар вэ дээ? гэж Наташа намайг тун үл бүтэх этгээд мэтээр ярьж байв. Хамгийн аймшигтай нь энэ бол үнэн байв. Сашкаг хуурсан. Хүүхдүүдийг мэхэлсэн. Тэмцээндээ улайраад хамаг юмаа мартсанаас ийм боллоо гэхэд хэн ч итгэхгүй шүү дээ. 

	— Базаахгүй л юм болж. Бодож боловсруулалгүйгээр тэнэг юм хийж дээ. Уг нь сайн залуу байгаа юм. Октябрьчууд нь ч түүнд их сайн. Тэр өөрөө дандаа тэднийхээ төлөө ямар нэг юм бодож олж байдаг. Цаадуул нь гэрээр нь хүртэл гүйлдээд л байдаг юм гэж Леонид Сергеевич хэлэв. 

	— Хүүхдүүд Боряд дассан нь ч үнэн л дээ. Гэхдээ ийм явдал гаргаж яаж болох вэ? Тэр хүүхдүүдэд муу нөлөө үзүүлж байна. Жишээ нь тэдэнд хулгай хийхийг заавал яах вэ? Эд зүгээр л нэг дасалцсанаас цаашгүй нь илт байна. 

	Тэгээд хоёулаа дуугүй болчхов. Леонид Сергеевичийг би хариу хэлнэ гэж хүлээж байв. Гэвч тэр дуугарахгүй юм. 

	Намайг тэдэнд хулгай заана гэдэгт итгэж байгаа юм байх даа.

	— Та дэмий юм хэллээ. Борягийн тухай тийм муухай юм бодож яаж болох вэ? Тэр чинь их хүнлэг, сайн юм бодож олдог юм. Хэрэв тэр октябрьчуудаа, өөр шигээ тийм уран сэтгэгч, мөрөөдөгч болговол ёстой гайхамшиг. Атаа жөтөөгүй, тэгсэн мөртөө юманд хайхрамжгүй биш. Шатар тоглохдоо дандаа дуулж суудаг юм. 

	— Сайн зан ч яах вэ дээ. ёс төдий чанар. Хөрөнгөтнүүд ч гэсэн сайхан зантай байдаг. Ганц сайхан зангаар коммунизм байгуулах биш гэж Наташа хэлэв. 

	Энэ ч ёстой доромжлол байна даа. Хэн нэгэн хүн Леонид Сергеевичийн талаар ийм үг хэлсэн бол би нүд ирмэх зуур хөөгөөд гаргачих байсан. Гэтэл тэр:

	— Наташа, чи сургуулиа төгсөөд яах вэ? гэж асуудаг байна. Би чихэндээ итгэсэнгүй ээ. Зүгээр, яриагаа өөр зүйл рүү шилжүүлж байдаг. 

	— Мэдэхгүй гэж Наташа хариулав. 

	— Сибирьд оч гэж би танд зөвлөх байна. Тэнд миний хүү ажилладаг. 

	Үгүй ер, бас Сибирьд очихыг зөвлөдөг байна шүү. Юун ч хурдан ярьж тохиролцдог юм билээ. Намайг Сибирьд очихыг зөвлөдөггүй мөртөө Наташаг болохоор: Манай хүү дээр оч барь гээд хаягийг нь өгч, цахилгаан л явуулчихвал таныг угтаад авна энэ тэр гэж гэнэ... Цааш нь ярьсан юмыг нь сонсохоос дургүй хүрч, бүжиглэж байна гэж бодогдуулахаар, радиогоо байдгаар нь чангалж дэвхцэж, толины өмнө ам хамраа мурийлгаж гарав. Юун ч хурдан учраа ололцдог юм билээ.

	Тэгснээ Леонид Сергеевич гараа зангидан хана нүдэв. Эхлээд би түүн дээр очмооргүй санагдсан ч яая гэх вэ очлоо. Явахыг нь мэдсэн, тэр ч байтугай пальтог нь авч өгч байхыг нь түлхүүрийн нүхээр харсан хэр нь,

	— Наташа явчхав уу гэж асуув. 

	— Явчихлаа. Сүрхий хүүхэн юм, гэвч... гэснээ гараараа дохиж би түүнийг Сибирьд очихыг урилаа. Тэнд залуус түүнийг доор нь оюун ухаанд сургаад өгнө. 

	— Аа тийм үү?

	— Сэтгэл зовох хэрэггүй. Цуглаанаар чамайг авч хэлэлцэх нь мэдээж. Харин ээждээ энэ тухай одоохондоо илтгэхгүй байж болно. Тэгэхгүй бол эмэгтэйчүүдийг ямар хүмүүс гэж бодож байна... Бөөн шуугиан тарина, эцэгт чинь захиа бичнэ.

	Ингээд гайгүй шиг өнгөрнө гэдэг ч тун аятайхан хэрэг л дээ. Гэвч би баярласнаа мэдэгдэлгүй огт ажиггүй суув. Ер нь хүмүүс талархсанаа илэрхийлэх гэж хэлэх үгээ олж ядан сүйд майд болоход би үнэн дургүй. 

	Хэдэн өдөр өнгөрсөн боловч намайг бүлгийн хурлаар авч хэлэлцэхгүй л байлаа. Харин хоёрын «А»-гийнхан над руу хуучин хэвээрээ гүйлдсээр л байлаа. Би тэдэн дээр ерөөсөө очихгүй байхад тэд харин над руу урьдахаасаа илүү байнга ирцгээх болжээ. Завсарлага болгоноор хэдэн хүн, тэгэхдээ бүр миний араас жижүүр тогтоосон мэт, өөр өөр хүүхдүүд солигдон ирж байв. 

	Манай ангийнхан надаар тоглоом тохуу хийцгээхээ больжээ. Тэр ч байтугай багачууд надад ингэж дассанд манай ангийнхны зарим нь атаархдаг шиг санагдав. 

	Хичээлийн дараа Толя Костиков, Гена Семагин хоёр над дээр гүйн ирж: 

	— Нинаг эмнэлэг рүү аваад явчихсан гэж хэлэв. 

	Миний дотор палхийгээд явчхав. 

	— Түүний гэдэс нь өвдөөд, «Түргэн» ирээд аваад явчихсан. «Зил 110» гэж Костиков хэллээ. 

	Би Александра Ивановнатай уулзахаар багш нарын контор луу гүйв. Костиков, Семагин хоёр надаас хоцорчихсоныг бодоход би их хурдан гүйсэн ажээ. Намайг контороос гарч ирэхэд хоёрын «А»-гийнхан бүгдээрээ хаалган дээр зогсоцгоож байв. 

	— Мухар олгой ургасан гэнэ. Хагалж авах юм байна гэж би хэллээ. 

	Тэгээд бүгдээрээ эмнэлэг рүү очив. Хүүхдүүд бүгдээрээ Нинагийн бие ямар байгааг мэдэхийг хүссэн юм. Гэвч бид юу ч мэдэж чадсангүй, хагалгаа хийж дуусаагүй байлаа. 

	— Хоёр цаг хэртэй болоод би дахиж эмнэлэг рүү очно. Надтай хамт очих хүн байвал очоорой гэж би хэлэв. 

	Гэртээ ирээд Нинагийн эмээ рүү утасдаж, Нина сургууль дээр ажилтай гэж худал хэлэв. Одоо түүнд хагалгаа хийж байна гэж хэлэлтэй биш. 

	Хоёр цагийн дараа намайг гэрээсээ гарч ирэхэд байшингийн үүдэнд хүүхдүүд бүгдээрээ зогсож байв. Зина ч хүртэл ирсэн байлаа. 

	— Та нар ээжээсээ зөвшөөрөлтэй ирсэн биз? гэхэд толгой дохицгоов. 

	— Бүх юм амжилттай дуусахаас нааш ирж хэрэггүй гэж ээж хэлсэн гэж Гена Семагин хэллээ. 

	— Мухар олгой авах бол одоо тийм аюултай хагалгаа биш гэж ээж хэлсээн гэж Гога Бунятов дуугарав. 

	— «Аюулгүй» гэнэ шүү, гэдсийг нь хагалж байхад өвдөхгүй гэж бодож байна уу? гэж Толя Костиков ундууцав. 

	Бүгд нам гүм болцгоолоо. 

	Хүүхдүүд эмнэлгийн хашаанд үлдэж би хүлээн авах руу нь явав. 

	Бид хуваарь бус цагаар нь ирсэн байжээ. Тийм болохоор мэдэх гэсэн юмаа мэдэхэд амаргүй байв. Нэг эмэгтэй мэдээд өгье гээд алга болов. 

	Дараа нь цагаан малгай, цагаан халаттай эрэгтэй хүн гарч ирэв. Тэр хүн их л ядарсан байдалтай халатаа тайлж эхлэхэд өлгүүрийн хүүхэн гарч ирж түүнд халатаа тайлахад нь туслав. Энэ хүн мэс засалч, тэгээд өнөөдөр хүнд хагалгаа хийж, хэн нэгэн хүний амь насыг аварсан ч байж болох юм. 

	— Залуу та юу хүлээгээ вэ? гэж тэр хүн надаас асуув. 

	— Энд нэг охинд хагалгаа хийсэн юм. Яаж байгаа бол мэдмээр байна. 

	— Өөрөө ах нь уу?

	— Ахлагч нь.

	— А тэгвэл албан үүргээ гүйцэтгэж явна уу?

	— Үгүй, би зүгээр, би ганцаараа биш гээд цонх руу заав. Тэнд нөгөөдүүл маань хашаан дотор урт сандал дээр сууцгааж байв. 

	Тэд бие биедээ наалдан бөөгнөж хөлөө савчин сууцгаах нь холоос харахад утсан дээр суусан болжморууд мэт. 

	— Ангиараа ирсэн юм уу? гэж нөгөө хүн гайхав. 

	Би толгой дохилоо. 

	— Охины нэр нь хэн бэ?

	— Нина Морозова гэдэг юм. Годойсон гэзэгтэй жоохон охин. 

	— Хүлээж байгаарай гэж хэлээд өнөө хүн халатаа өмсөж шатаар өгсөв. Харин миний сэтгэл зовсон гэдэг хэмжээгүй. Сэтгэл зовсон үед би нэг газар сууж чадахгүй холхиод л байдаг юм. Нинаг, шатны бариул дээр гэдсээрээ тэгнэн гулгахыг нь хориглоогүйдээ би өөрийгөө, мэддэг бүх хараалаараа зүхэж байв. Бүх юм үүнээс л болсон шүү дээ. Гэдсээрээ тэгнэн гулсаж яваад гэдийж чадалгүй тэр чигээрээ эмнэлэгт хүргэгджээ. 

	Би Нинаг тэгж гулсдагийг мэддэг мөртөө загнаагүй юм. Би өөрөө ч тэгж гулсдаг болохоор загнах нь ч утгагүй билээ. Өөрөө ч хийхээс буцахгүй юмны төлөө жижиг хүүхдийг загнахгүй гэдэг хатуу бодолтой юм л даа. Эхлээд өөрийгөө хүмүүжүүлж байж дараа нь бусдыг буруушаах хэрэгтэй л дээ. Харин одоо бол би өөрийгөө бүх юманд буруутгаж байна. 

	 

	Мэс засалч алга л байна. Гадаа харанхуй боллоо. 

	— Тэгж байтал ашгүй өнөө эмч ирж:

	— Сэтгэл зоволгүй явж амарцгааж болно. Танай найз хагалгааг амжилттай давжээ. Маргааш ирцгээ. Ирэхдээ найздаа амтат жүрж авчирч өгөөрэй гэв. 

	Намайг ямар их баярласан гэж санана. Нүднээс нулимс гарах шахсан. Энэ жижиг охинд би ямар их хайртай юм бэ?

	Эмч над руу харж: Өнөөдөр миний сэтгэл нэг л сайхан байх чинь. Тантай танилцаж байгаадаа би үнэн голоос баяртай байна гэв. «Золигийн цагаан малгайт чинь хачин гайхал байна даа» гэж би бодов. Түүнтэй ярих зав надад байсангүй. 

	Би хүүхдүүдээ баярлуулахаар ухасхийн гарав. Тэд суудлаасаа год үсрэн босоцгоов. Би тэдэнд болсон явдлыг бүгдийг яриад:

	— Нина хагалуулж байхдаа нэг ч удаа ёолоогүй гэнэ гэж нэмж хэлэв. Эмч надад тэгж хэлээгүй боловч энэ бол үнэн гэдгийг би мэдэж байв. 

	— Үгүй, мөн айхавтар тэсвэр ээ гэж Гена хэлэв. 

	Бусад нь юу ч дуугарсангүй. Тэд доор доороо юу бодоцгоож байсныг бүү мэд. Харин тэдний маань биеэ баримтгай чанар миний сэтгэлд нийцэв. 

	Орой болсон байлаа. Бороо шиврэх аж. Цасгүй өвөл тул засмал зам, тэнгэр хүртэл харлан, харанхуй дунд бид хэдээс өөр хүнгүй шиг санагдаж явав. Хажуугаар машин явж өнгөрөхөд бид хэдүүлхнээ бишийг мэдэв. Харин засмал зам хар өнгөөрөө хүмүүсийг халхлаад байжээ. 

	Энд тэндгүй гэрэлтэй цонх өдий төдий, энэ цонхнуудад октябрьчуудын маань эмээ, өвөө, эцэг, эх нь хүүхдээ хүлээн, Нинад сэтгэл зовон сууцгааж байж ч болох юм. 

	Тийм ээ, бид хэдүүлхнээ байгаагүй.

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОЛЧИЙН ТУХАЙ ХЭДЭН ҮГ

	Владимир Железников бага залуу наснаас амьдралын эрээн барааныг үзсэн зохиолч мөн. Эцэг нь цэргийн хүн байсан бөгөөд эцгийнхээ хамт хил дээр орших Беларусь, Балтикийн хотуудад сууж байлаа. Дараа нь тэд дүрвэн нүүж, Железников их буучийн дунд сургуульд, дайн дууссаны дараа М. Горькийн нэрэмжит утга зохиолын дээд сургуульд суралцаж төгссөн байна. 

	Гучин таван настайд нь анхны ном нь хэвлэгдэн гарчээ. 

	Железниковын тууж, өгүүллэгүүд, ер бүх зохиолд нь орчин үеийн амьдрал туссан байдаг. Түүний зохиолын баатрууд нь өнөөдрийн охид хөвгүүд уншигч та бүхний үе тэнгийнхэн билээ. Гэвч тэдний хажуугаар бас өөр олон баатрууд, тухайлбал идэр залуу, хижээл настан, тэр ч байтугай өтгөс буурлууд ч бий. Тэд бүгдээрээ өнгөрснөө үргэлж дурсан санаж байна. Арван таван насандаа сүүлчийн дайнтай нүүрээрээ учирсан Железников хожим нь тэр дайныг огт мартдаггүй нь түүний уран бүтээлээс илхэн харагддаг. 

	Железниковын ямар ч номыг аваад үзсэн янз бүрийн насны хүмүүсийн өөр хоорондын харилцааг үзүүлсэн нь бий. 

	Ерөөс насны зөрөө гэдэг зөвхөн туулж өнгөрүүлсэн амьдралын туршлага төдий биш, олон талаар хүний дотоод сэтгэлгээ, хувийн чанарыг тодорхойлсон зөрөөтэй цаг хугацааг хэлдэг байна. Нас биеийн хоорондох зай хэчнээн их байх тусам тэдний өөр хоорондын ялгаа төдий чинээн их байна. Энэ ялгаанаас болоод заримдаа хүмүүс бие биеэ ойлголцохгүй эвгүй явдал ч гардаг. 

	Гэвч амьдралд хүмүүсийг холдуулахаасаа илүү өөр хооронд нь холбож өгдөг хүчин зүйлс бий. Бие хүн ч бай, бүхэл бүтэн үе ч бай, нийгмээс ангид амьдарна гэж үгүй бөгөөд амьдралд тохиолдох бэрхшээл, гачигдал, зовлон, хувиа хичээх үзэл, хатуу сэтгэл, бэртэгчин зантай, хүн бүр өөр өөрөөр тэмцдэг тухай Железниковын номд яруу тодоор өгүүлжээ. 

	Энэ номд « Зургаагийн «Б»-ийн гайхал», «Ваартай зорчигч», «Хүүхэд нохойд хайртай» хэмээх гурван туужийг эмхэтгэлээ. 

	«Зургаагийн «б»-гийн гайхал» хэмээх туужид, хоёрдугаар ангийн бяцхан баатарчууд, багийнхаа ахлагчаар томилогдон ирсэн Борис Збандутог, сайн сайхны туйл гэж түүнд итгэж, Борис ч тэдний итгэлийг хөсөрдүүлэхгүйн тулд аяндаа сурлага сахилга батаараа мэдэгдэхүйц сайжирч байна. Энэ туужаараа В. Железников «Тавын «Б»-гийн дамшиг» хэмээх кино зохиол бичиж ЗСБНХУ-ын төрийн шагнал хүртсэн билээ.

	В. Железников бол багачуудын амьдрал ахуй, сэтгэл зүйг сайн мэддэг зохиолч болох нь энэ номыг уншихаар та бүхэнд аяндаа тодорхой болно.

	Зах. №. 129 

	Хэв. газ. №16/8 

	 

	Өрөлтөд 1978 оны 4-р сарын 27-нд 

	Хэвлэлтэд 1978 5-р сарын 25-нд 

	Цаасны хэмжээ 60x84/16 

	х. х. 15,5 

	х. н. х. 14,41 

	т. х. 12,08 

	 

	хэвлэсэн тоо 13,000

